
Fátima Djarra Sani ginearrak 
emakumeen ebaketa genitalagaz 
amaitzeko lan egiten du, Munduko 
Medikuak elkarteko Iruñeko 
egoitzan; horren inguruko liburua 
idatzi du.    16-17

«Ablazioa 
desagerraraztea 
da gure erronka 
nagusia»

Barrikan, barikuan,
San Blas Eguna

Iñaki Ziarrusta antzerki- 
zuzendariak Fakiu lana 
taularatuko du Kultur 
Leioan, zapatuan. 15

Egonkortasun 
falta, Udalean
EH Bilduko zinegotzi berriaren 
liberalizazioa dela eta, Plentziako 
Independenteak taldeko zinegotzi 
biek kargua uztea erabaki dute. 

Urtarrilaren erdialdean, Berangoko 
baserri batean... Urtetan, baserri 
gehienetan egin legez, txerria hil 
zuten; ganbara betetzeko buzkantz, 
odoloste, txorizo, eta abarrez.  22-23

HErriak  PLENTZia

Keltse Macías eta Txelu Gómez Plen-
tziako Independenteak taldeko zinego-
tziek uko egin diote euren ardurei, eta 
jakinarazi dute Gobernu-batzordean 
parte hartzeari ere utzi diotela. Zinego-
tzi bi horien erabakiak EH Bildu «uste-
kabean» hartu du.  10

Txarribodaren 
ohiturak
bizirik dirau

aLBUma  BEraNgo

Leioako tranbiaren 
aldeko eta kontrako 
taldeak sortu dira azken 
asteotan, proiektua 
geldirik egon arren.     ▸7

Eskualdeko 31 langabe 
kontratatuko ditu Uribe 
Kostako Behargintzak, 
datozen egunetan; 
Lanbideren ekimenez.  ▸10

Erandioko eta gorlizko 
udalek bertsopaperen, 
ipuinen, narrazioen 
eta olerkien lehiaketak 
antolatu dituzte.   ▸14

Urduliz Eskubaloia 
taldeak 40 urte bete ditu. 
Gaur egun, 400 jokalari 
ditu klubean eta Uribe 
Eskubaloi Eskolan.   ▸18

Santa Agedari gorazarre egiteko edo 
lurra iratzartzeko, dozenaka herritar 
aterako dira kalera, zapatuan, bazter 
denak koplaz betetzeko.  11

9



Ez dute ezer inposatuko
Getxo

Negurin eta Zugazarten hi-
ri-hondakin solidoak etxez 
etxeko batzeko sistema eza-
rriko zuela jakinarazi zuen 

Getxoko Udalak orain dela hilabete 
batzuk. Horren aurrean, hainbat auzo-
kidek eta udal-taldek zalantzak agertu 
zituzten. Hori dela eta, urtarrileko oso-
ko bilkuran, Joseba Arregi Hirigintzako 
zinegotziak ziurtatu zuen «ez dela inpo-
siziorik egingo» eta bertako auzokideen 
«konplizitatea eta konpromisoa» lortze-
ko lan egingo dutela, bertan zarama-
batzeko modu hori martxan ipintzeko.

Etxez etxeko zarama-bilketa etete-
ko proposamena egin zuen PPk, mozio 
bidez; hala ere, ez zuten onartu, tes-
tuak popularren babesa baino ez zue-
lako jaso. Horren albotik, Arregik go-
goratu zuen Hondakinak Kudeatzeko 
Foroaren bermea duela sistema horren 
proposamenak. Foroa parte hartzeko 
eta adituen talde bat dela azaldu zuen, 
eta 16 pertsonek osatzen dute. Oste-

rantzean, baieztatu du auzokideen 
«konpromisoa» lortzeko lan egingo 
duela; eta, hori lortzeko, Gobernu-tal-
dea «bertatik bertarako lan gogorra» 
egiten dabilela azaldu du. Azaroan 
egindako lehenengo elkarrizketa oro-
korren ostean, ugazaba-erkidego ba-
koitzeko ordezkariakaz eta zerbitzuak 
ematen dituzten enpresakaz harrema-
netan ipini dira, bilerak eginez. Horie-
tan, informazioa eman diete, kasu ba-

koitzaren ezaugarriak aztertu dituzte 
eta zerbitzua emateko modua zehaz-
tu dute. Gainera, laster datu gehiago 
emango dituztela iragarri dute. Horren 
guztiaren helburua da zortzi urtean 
gaikako bilketak %50a gainditzea. Ha-
lere, argudio horiek ez dira nahikoa 
izan popularrak konbentzitzeko, etxez 
etxeko batze-sistema «lohia eta dese-
rosoa» dela uste dute eta. 

info+: www.getxo.eus

Zaramaren etxez etxeko 
bilketa ezarri baino lehen, 
auzokideen «konplizitatea 
eta konpromisoa» lortzeko 
lan egingo du Udalak.

Edukiontzi berriak ipini eta etxez etxeko sistema martxan ipini gura du Udalak, hainbat lekutan. 

Eraiki dute daborduko Getxoko por-
tuko gurutzaontzien edo itsas bi-

daia-ontzi handietarako terminala; 
halere, apirilera arte ez da erabiltze-
ko moduan egongo. Azpiegituraren 
helburua da zerbitzuak «hobetzea», 
baita «bidaiarientzako irisgarritasu-
na eta ekipajeen kudeaketa» arintzea 
ere. Aurreikusi dutenez, terminal be-
rria 50 egunetan erabiliko dute aurten. 
Ostera, gehiagotan erabiltzea da Bil-
boko Portuko arduradunen helburua. 
Horretarako, Udala eta Bilboko Portu 
Agintaritza harremanetan ipini dira, 
herritarrek ere instalazioak alokatze-
ko aukera izan dezaten eta eremu hori 
beste zerbaitetarako ere erabiltzeko. 

Apirilean ipiniko dute 
martxan itsas bidaia- 
ontzien terminala

Otsailaren 5era bitartean, gaur 
egungo Txikia plazari izena 
aldatzeko prozesu parte-har-

tzailea martxan edukiko du Getxoko 
Udalak. Aipatutako plaza, Algortako 
Hezetasuna auzoan dago. Izen-aldatze 
horregaz 2016ko urrian EAEko Auzitegi 
Nagusiak emandako eta plazaren ize-
na aldatzera derrigortzen zuen epaia 
bete gura du Udalak. Proposatutako 
hiru izenak Udalak hainbat talde poli-
tikogaz adostu ditu, lekuko toponimia 
eta emakumearen presentzia uztartuz. 
Ondorengo hauek dira: Iturriondo, 
Iturribarri izenetik eratorritako topo-
nimoa; Palatondo, ‘palata’ esaten zi-
tzaion mahastien egurrezko egiturari; 

eta Maria de Ibarra, tratu txarrak ja-
sotzeagatik senarra salatu zuen lehe-
nengo emakume getxoztarra. Propo-
samenak online bidez edo plazaren 
inguruko postontzian bozkatu ahal 
izango dituzte bertako auzokideek. 

Txikia plazari izena aldatzeko 
prozesua martxan ipini dute

Herriak

Altsasuko gazteen au-
ziaz legelari talde batek 
prestatu duen agiriak 
ondorioztatu du sen on 

minimoaren aurkakoa dela ta-
berna zuloko liskarra ekintza 
terroristatzat kalifikatu izana, 
horrek auzipetutako gazteei da-
txezkien ondorio larriekin: auzia 
berezko epailearen eskutik Au-
dientzia Nazionalera eramatea, 
balizko lege-hausteen  tipifikazio 
eta zigorren larriagotzea, eta ba-
daezpadako neurrien gogortzea, 
zeinaren ondorioz hiru gaztek bi 
hilabete eta erdi espetxean egin 
dituzten dagoeneko.

Erabakiok hartzeko, Lamela 
epaileak –Del Olmok Egunkaria 
kasuan bezalatsu– Guardia Zibi-
lak gazteon motibazio eta helbu-
ruez eginiko espekulazioak egia-
tzat hartu ditu, aieruok frogetan 
oinarritu ez arren.

Espekulazioez ari garela, au-
zian Estatuak hartutako bideaz 
bada hipotesi bat, gutxienez epai-
leak onartutakoa bezain zuhurra: 
«anti-terrorismoaren» buruek au-
kera aproposa ikusi dutela Kox ka 
tabernakoan Espainiako indar ar-
matuen erretira eskatzen dutenen 
kriminalizaziorako beste urrats 
bat egiteko. Horretarako eraman 
zen auzia Madrila –Foruzaingoa 
eta Iruñeko epaitegiak baztertu-
ta–, lanean jarri Guardia Zibila 
eta Fiskala, esaneko hedabideak 
xaxatu, biktima erakunderen bat 
paseatzera atera… harik eta, in-
gurumari horretan, Audientzia 
Nazionalaren graziaz, hara!, ta-
berna-liskarra «ETA eta KAS-Ekin- 
en» estrategiaren burutze bi hur-
tuta agertu zitzaigun arte.

Sinistu nahi dut azkenean 
Altsasukoa parametro normala-
gotara bideratuko dela. Hala ba-
litz ere, hor geratuko litzateke, 
jasandako gehiegikerien arras-
toarekin batera, Espainiako oste 
armatuak okupazio indartzat di-
tuen ororentzat abisua: kasu gu-
rekin, ez baduzue terroristatzat 
hartuak izan nahi! 

Altsasu: 
terrorismoa zaku 
zabala da

gErmaN
korTaBarria igarTUa

Ez da giro

Getxo

Getxok ere bat egin du Euskal 
Herriaren estatus politikoaren 
gainean galdeketa egiteko as-

moagaz. Hala, herri-galdeketa udale-
rrian egin ahal izateko, eman beha-
rreko pausoen bide-orria aurkeztu du 
Getxoko Gure Esku Dago taldeak. Hori 
jendarteratzeko urtarril amaieran an-
tolatutako ekitaldietan «3oo bat per-
tsona batu dira Algorta, Andra Mari, 
Romo eta Negurin». Aurkezpenetan 
azaldu legez, bide-orriak hiru fase 
izango ditu: Ados, Ahots eta Abost. 

Lehenengo faseari dagokionez, gal-
deketa egiteagaz ados dagoen oinarri 
soziala sortzea da egitekoa. «Jendar-
te-oinarri hori geografikoki, kulturalki 

eta belaunaldien arabera» antolatzea 
proposatu dute, eta horren arabera-
ko taldeak sortzea: GUgaz taldea, GU-
gazteak, NaGUsiak eta GUztiok; horre-
la «biztanleriaren %31rengan eragina 
izan eta barne hartzea» da helburua. 
Horiek denek «galdeketa-prozesuari 
dinamismoa» emango lioketela diote 
Getxoko Gure Esku Dagoren taldeki-
deek; izan ere, herri-ekimenaren ar-
duradunek goraipatu dutenez, «se-
guru aski, orain egiten gabiltzana da 
lanik garrantzitsuena: jendartearen 
partaidetza eta konpromisoa lortzea, 
bai norberarena, bai taldeena, galde-
keta posible egingo dituzten baldin-
tzak sortzeko»; hau da, «erabakitzeko 

eskubidean sinesten duten pertsonek 
konpromisoa hartzea, bakoitzak ahal 
duen neurrian».

Ahots delako izango da bigarren fa-
sea; horretan, «herriak hartuko luke 
protagonismoa» eta «sinaduren bitar-

tez galdeketaren proposamena babes-
tuko luke», azaldu dute antolatzaileek. 

Azkenik, Abost hirugarren fasea 
uda ostean hasiko litzateke, galdeke-
taren beraren deialdiagaz. 

info+:hiruka.eus/getxo

Algortan egindako aurkezpena; Andra Marin, Romon eta Negurin ere egin dituzte. © GEtxoKo GED

gure Esku Dagoren taldeak Getxon galdeketa egin 
ahal izateko bide-orria aurkeztu du; prozesuak hiru fase 
izango ditu: Ados, Ahots eta Abost izenekoak.

Getxo ere, galdeketara bidean

Geocisa enpresako behargi-
nak taketak ipintzen jardun 
zuten aurreko egunetan, 
Tosu landako ortuetan, Ge-

txoko Andra Mari aldean. Izan ere, 
aparkalekua egin gura dute bertan, 
Ibarbengoako metro-geltokiaren on-
doan. Horri guztiari aurre egin guran, 
«erresistentzia baketsuan» daude ber-
tan kanpatutakoak. Gainera, joan den 
barikuan, urtarrilaren 27an, «bertatik 
joatera behartzera hurbil zitezkeela-
koan», goizean goiz barrikadak egin 
zituzten, Tosu ingurura sartzeko sarre-
ra bietan; diotenez, «auzokideen bai-
menagaz eta babesagaz». Egun osoko 
erresistentzia egin zuten bertan doze-
naka lagunek. «Desobedientzia zibi-
lean oinarritutako ekintza honen bi-
tartez, kapitalismo eta espekulaziorik 
gabeko gune askea sortu nahi dugu, 
leku askatzailea eraikiz. Tosu Erre-

publika Askea aldarrikatzen dugu!», 
adierazi zuten pasa den barikuan. 

Keltse Eiguren Getxoko Udaleko 
alkateordea eta Joseba Arregi Hirigin-
tza zinegotzia bertara hurreratu ziren; 
kanpaldiaren nondik norakoak zein-
tzuk ziren ikusi eta auzokideen egoe-
raz galdetu ostean, alde egin zuten. 
Horren ostean, Udaltzaingoa eta Er-
tzaintza bertaratu ziren, baita Briga-

da Mugikor Unitateko hiru furgoneta. 
Jakinarazi zutenez, barrikadakaz eba-
kitako bide guztiak zabaltzeko agin-
dua zuten; halere, hainbat orduz zain 

egon ostean, bertatik alde egin zuten 
polizia denek, bideak zabaldu ba-
rik. Tentsio-une horien ondoren, To-
sun kanpatutako lagunek goizaldean 
ipinitako oztopoak kendu zituzten, 
«jendea erakartzearen eta borroka za-
baltzearen helburuak sobera beteta» 
zituztelakoan. Eremu horretan «bu-
rujabeak» direla frogatu zutela diote, 
eta jaia egin zuten hurrengo egunean, 
hori ospatzeko. 

Halere, erresistentzian jarraituko 
dutela jakinarazi dute Tosu Betirako 
taldekoek. Hala, joan den urtarrilaren 
12an abiatutako dinamikari eutsiko 
diotela baieztatu dute.  

Getxo

Borrokan 
jarraituko dute

Barrikadak egin zituzten bariku goizaldean, Tosu landara sartzeko errepide bietan.

Proiektu sozialak bultzatzeko 261.650 
euro banatuko ditu Getxoko Uda-

lak. Eskaerak aurkezteko epea otsaila-
ren 10era arte egongo da zabalik. Elena 
Coria Gizarte Zerbitzuetako zinegotziak 
azaldu duenez, diru-laguntza hauen 
helburu nagusiak dira «gizarte-kohe-
sio handiagoa sustatu gura izatea, uda-
lerriko elkarteak eta boluntarioak bul-
tzatzea, eta alor publiko eta hirugarren 
sektorearen arteko elkarlana, presta-
zio eta zerbitzuak aurrera eramateko 
gizarte ekimenak laguntzea». Udalak 
diruz lagunduko du proiektuaren %75, 
gehienez, eta proiektuari dagokion 
exekuzioa eta justifikazioa %100 beha-
rrezkoa izango da. Eskaerak HABetan, 
Gizarte Zerbitzuen egoitzan (Algortako 
Urgull kalea, zk.g) edo legeak aurrei-
kusitako lekuetan aurkeztu ahal izan-
go dira. Deialdian zarama batzeko eta 
hondakinak garraiatzeko eta tratatze-
ko zerbitzuak 2015eko martxoan egin-
dako grebagatik izandako fakturaren 
gastuaren murrizketaren zenbatekoa-
ren erdia sartuta dago. 

Gizartearen kohesio 
handiagoa sustatzeko 
diru-laguntzak, prest

Getxoko 10 eta 14 urte bitarteko 800 
ikasle baino gehiago parte har-

tzen dabiltza Birzikla Kluba inguru-
men-hezkuntzako proiektuan. Horreta-
rako webgune bat ipini dute martxan, 
eta, bertan, eskola arteko lehiaketa ba-
tean parte hartzeko aukera eskaintzen 
zaie ikasleei; jokoak eta erronkak ba-
tzen dituen lehiaketa da, birziklatzeari 
eta hondakinen kudeaketari lotutako 
gaiak irakasten dituena. Zortzi dira klu-
bera batu diren ikastetxeak: Aixerrota, 
Andra Mari, Azkorri, Divino Pastor, La-
rrañazubi, Santísima Trinidad, Gobela 
eta San Nikolas ikastola. 

Ikasleek birziklatzen 
ikasteko kluba 
martxan ipini dute

info+: www.birziklakluba.eus 

Udalak bultzatutako Wanted 
ideia- lehiaketaren zortzigarren 
edizioko irabazleak dira: Smart 

wetsuits, Hotzean Garbitu, Getxo Mad-
ness eta Katz Estudio Audiovisual ize-
neko proiektuak. Hurrenkera horretan 
jaso dituzte lehiaketaren saiak.

Smart wetsuits uretako kiroleta-
ko jantzi adimentsu bat diseinatzeko 
proiektua da; Iñigo Bordek, Javier Es-
tebanek eta Irati Leticia Izaguirrek bul-
tzatutako ekimena da. Hotzean Garbi-
tu film labur bat da; ezezagun biren 
artean, leku bitxi batean, sortutako 
maitasun istorioaren ingurukoa. Ideia 
horren bultzatzaileak dira Claudia 
Alejandra Martínez, Ane Asla, Mad-
di Barrenechea eta Eneko Díaz. Getxo 
Madness izeneko egitasmoak Getxo 
udalerrian hain errotuta dauden sur-
faren eta skatearen inguruko doku-
mental bat egingo du; Pelayo Berre-
teagak, Borja Canibek eta Jon Rosak 
proposatutako egitasmoa da. Azkenik, 
Katz Estudio Audiovisual proiektuan 
Getxoko hainbat dendentzako susta-

pen bideoak egin gura dituzte; Ana 
Angulo, Itxaso Frau eta Nestor Aguirre 
dira proiektu horren sustatzaileak. 

Proiektuek jasoko dituzten diru ko-
puruak honako hauek dira: 7.300 euro 
(Smart wetsuits); 4.300 euro (Hotzean 
Garbitu); 6.300 euro (Getxo Madness); 
eta 4.100 euro (Katz Estudio Audiovi-
sual). Dirutan hartutako sariaz gai-
nera, proiektu bakoitzak 10 orduko 
aholkularitza profesionala jasoko du, 
bakoitzak aukeratutako eremuan.

Zurrumurruen kontrako saria
Horrez guztiez gainera, Zurrumurruen 
kontrako Estrategiatik 300 euroko sari 
bana jasoko dute Hotzean Garbitu film 
laburrak eta Katz Estudio Audiovisual 
proiektuak, batak zein besteak au-
rreiritzi eta zurrumurruen esparruan 
eragin gura dutelako. Hori dela eta, 
Zurrumurruen kontrako Estrategiak 
proiektu horiek biek Getxo udalerrian 
estrategia horregaz bat egiten dutela 
aintzat hartu du. 

info+: www.getxo.eus

Lau proiektu saritu dituzte 
Wanted 2016 lehiaketan

Dragados S.A. eta Geotecnia y Ci-
mientos S.A. (Geocisa) enpresek 

osatutako aldi baterako enpresa-el-
karteak egingo ditu hiru solairuko 
aparkalekua eraikitzeko obrak. Izan 
ere, joan den azaroaren 24an eslei-
tu zizkien lanok Eusko Jaurlaritzak 

2.991.076,88 euroan (BEZ barik). Hala, 
enpresa biek 12 hilabete izango dituz-
te obrak egiteko, esleipena sinatu eta 
hurrengo egunetik hasita. Halere, Biz-
kaiko Garraio Partzuergoak (BGP) ja-
kinarazi duenez, obrak «lehen baino 
lehen hastea aurreikusita dago».

Urtebete, parkinga egiten hasteko

Tosu inguruko bideak itxi zituzten joan den barikuan, 
balizko utzarazteari aurre egiteko. Ez dituzte joanarazi; 
barrikadak desegin dituzte, «helburuak sobera beteta».

Enekurin dauka egoitza nagusia 
GES enpresak, parke eolikoak 
eta fotovoltaikoak muntatu eta 

mantentzen ditu; Erandion, 160 langi-
le ditu. Horrez gainera, lantegiak ditu 
Madrilen, Zaragozan, Cadizen eta Co-
ruñan ere. ELA sindikatuak salatu 
duenez, sozietateak beharginen %69 
kaleratu gura ditu: 4oo langile bai-
no gehiago. Kaleratze horietako asko 
Enekuriko zentroan eman daitezkeela 
uste du ELAk. Hala, pasa den eguaz-
tenean mobilizazioei ekin zieten Eran-
dioko langileek, egun erdiko lanuztea 
eginez, lanpostuak eta lan-baldintzak 
errespeta ditzaten eskatzeko. Gaine-

ra, enpresak egindako proposamena-
ren arabera, lanean jarraituko duten 
beharginak urtebetez egongo lirateke 
aldi baterako erregulazio espedien-
tean, eta euren soldatak %5 jaitsi-

ko lirateke, gutxienez. Enpresa iazko 
abenduan atera zen hartzekodunen 
lehiaketara. Urtarrilean, Christian Lay 
Extremadurako taldeak enpresaren zo-
rrak erosi zituen, %20a ordainduta. 

Hainbat langile kaleratuko ei 
dituzte Enekuriko GES lantegian 
global Energy Services 
(GES) enpresak ordezkari 
sindikalei jakinarazi die 453 
behargin bota gura dituela.

General Electric konpainiak GESekiko kontratuak bertan behera utzi ditu, langileak subrogatu barik.

Aldundiak Kukularrako bideguru-
tzea birmoldatu eta Gurutzetako 

bide-aldagunearen ahalmena handi-
tuko du. Imanol Pradales foru-dipu-
tatuak iragarri duenez, ekimen horien 
helburua da Rontegiko zubiaren ingu-
ruan egon ohi diren trafiko-pilaketak 
arintzea. Horrez gainera, Ibaizabalen 
alde bien arteko konexioak hobetze-
ko, errepideen lurraldeko plan sek-
torialaren barruan, Aldundia beste 
aukera batzuk aztertzen dabil: Lamia-
koko ibai azpiko bidea edo Axpen eta 
Lutxanan zubiak eraikitzea. Hala azal-
du zuen Ekonomi eta Lurralde Garape-
na Sustatzeko foru-diputatuak Batzar 
Nagusian. Pradalesek azaldutakoa-
ren arabera, azken ekimen horiek 
errepideen lurraldeko plan sektoria-
lean aurrez ikusitakoak dira; garran-
tzi handikoak, konplexuak eta kostu 
handikoak batez ere. 

Zenbait errepidetan 
lanak egingo dituzte, 
Rontegiko zirkulazioa 
arintzeko asmoz

Eusko Jaurlaritzak eta Erandioko 
Udalak udalerriko ikastetxeak 
zaharberritzeko apustua egin 

gura dute. Hezkuntza Sailak 986.874 
euro bideratuko ditu Altzaga ikasto-
laren instalazioak zabaltzeko, ikaste-
txe publiko hori txiki geratu baita gaur 
egun dituen 554 ikasleentzat eta espe-
ro diren berrientzat. Izan ere, azken 
urteotan, matrikulazio gehiago izan 
dituzte. Lanak udan egingo dituzte, 
ikasturtean eragozpenik ez sortzeko.

Aurreikusitako hobekuntzak ho-
nakoak izango dira: hiru ikasgela 
gehiago ipini, denera hamabi izate-
ko; erabilera askotariko areto bat ipi-
ni; psikomotrizitate-gela bat sortu; eta 

idazkaritza eta irakasleen gela zabal-
du. Horrez gainera, Erandioko Udalak 
hiru zentrorentzako laguntzak eskatu 
dizkio Eusko Jaurlaritzari.

Denera, proposatu dute 326.643,20 
euro inbertitzea Ignacio Aldekoan, Al-
tzagan eta Goikolanda ikastetxeetan. 
Kopuru horretatik %40 (130.257,28 
euro) Udalak bere gain hartuko luke. 
Jaurlaritzari falta zaiona ipintzeko es-
katu dio bertoko erakundeak. Astra-
buduko Ignacio Aldekoan, kirolgunea 
handitzeko estalkia ipintzea gura du 
Udalak. Altzaga ikastolan, ostera, su-
kaldea zaharberritzeko asmoa dute. 
Azkenik, Erandiogoikoko Goikolandan 
eskailera seguruagoak gura dituzte. 

Hiru ikastetxetan hainbat 
hobekuntza egin gura dituzte

Astrabuduko Trabudu dantzari-
taldeak helduentzako dantza-i-

kastaroa eskainiko du hemendik aste 
batzuetara. Interesdunek izena eman 
dezakete daborduko, taldeko zuzen-
daritzako kideren bati esanez edo pos-
ta elektronikora mezua bidaliz. Gaine-
ra, inskripzio-orria bete ahal izango da 
otsailaren 6an eta 7an, dantza-elkar-
teak Mendiguren plazan daukan egoi-
tzan, 18:00etatik 19:30era. Elkarteak 
ikastaroa antolatzeko ahalegina egin 
zuen iaz, baina 40. urteurrenerako en-
tseguak zirela eta, lonjako lokal denak 
beteta egon ziren eta ezin izan zituzten 
aurreikusitako saioak burutu. 

izen-ematea: trabududantzaritaldea@gmail.com

Trabudu dantzari- 
taldearen ikastaroa, 
helduentzat

Astrabuduko KZguneak zenbait 
ikastaro eskainiko ditu datozen 

egunotan eta asteotan, gaztelaniaz. 
Besteak beste, honakoak izango dira: 
IKTak erabiltzea bizi-kalitatea hobetze-
ko; An droid gailuei etekin gehiago ate-
ratzea eta mezularitza-aplikazioak. 
info+: tutor.astrabudua@kzgunea.net / 944 033 343

Zenbait ikastaro 
digital, Astrabuduan

Hausnarketa garaia da euskalgintzan eta inertziak astindu beharraz aritu 
gara Euskaltzaleen Topaguneak antolatutako Topaldian. Biribilgunean 
nahikoa buelta eman dugula eta hortik irteteko aterabideak planteatzen 
hasi gara: zein palankari eragin eta zelako zubigintza landu. Ez da lan 

makala! Ekintzaile berriak, esperientzia berriak eta diskurtso berriak behar di-
tugu sektore berriak erakartzeko: euskaldun ez praktikanteak, gazteak, etorki-
nak zein bestelako herrikideak. Eta ziklo berri baterako euskaltzale motibatu, 
aktibo eta eragileak behar ditugu, bizipozez eta antolatuta eragingo dutenak. 
Berbots bazkidetza kanpainan!

Saltsan amaia arriaga LEjarraga
Herri-langilea

Euskaltzaleen zubiak eta palankak



  72017ko otsailak 2 | otsailak 8

Leioa

Sabino Arana kalea eraberritzeko 
proiektuak tranbiaren inguruko 
eztabaida isiotu du udalerrian. 

Tranbiaren proiektua geldirik manten-
tzen du Eusko Jaurlaritzak oraindino; 
halere, garraio horrek erabiliko lukeen 
plataforma eta errailak egokituko dituz-
te laster abiatuko diren lanek; «hala au-
rreikusten baitu Eusko Trenbide Sareak, 
eta legeak ere horretara behartzen gai-
tuelako», azaldu du Iban Rodriquez Hi-
rigintzako zinegotziak. «Egin beharreko 
obra egingo dugu, etorkizunean tranbia 
egotea aurreikusita dagoelako, eta or-
duan kalea berriro altxatu behar ez iza-
teko. Etorkizunean halakorik egongo ez 
balitz, kalea konponduta izango genu-
ke berdin-berdin», gaineratu du zinego-
tziak. Tranbia ipintzeko proiektuak he-

rritarrak zatitu ditu: horren aldeko eta 
kontrako plataforma bana sortu dute. 
Lehenengoa, aldekoena, sinadurak ba-
tzen hasi da v izeneko plataforman; da-
borduko 500 atxikimendu baino gehia-
go lortu ditu. Bigarrena, Tranbiarik 
Ez izenekoa, sinadurak jasotzen dabil 
egunotan. Talde horretako kide Dia-
na Cabrerak azaldu duenez, tranbia-
ren proiektua «guztiz zentzugabea da». 
Hori dela eta, batutako sinadura denak 
Udalari aurkeztuko dizkiote, proiektua-
ren inguruko herri-galdeketa bat egitea 
eskatzeko; «orain arte ez diote galdetu 
herriari hori beharrezkoa ikusten du-
gun edo ez». 

Bere aldetik, Hirigintzako zinego-
tziak adierazi duenez, alde bietako 
inor ez dela hurreratu eurengana, «ez 
dakigu zeintzuk diren euren nahiak». 
Halere, Rodriguezek ziurtatu du Udala 
prest dagoela sortu diren plataforma 
denak entzuteko: «eztabaidatu behar 
bada eztabaidatuko da, baina behar 
den moduan». 

Tranbiaren ideiak 
herria bitan zatitu du
oraindino proiektua 
geldirik badago ere, 
horren aldeko zein kontrako 
taldeak sortu dira.

Sabino Arana kalea zaharberritzeko lanek eragin dute eztabaida udalerrian.

Leioako Gaztelueta ikastetxeko 
ikasle batek irakasle bat salatu 
zuen 2015ean, sexu erasoak egi-

tea leporatuta. Hainbat komunikabi-
dek argitaratu dutenez, ikastetxe ho-
rrek 25 ikasle eta irakasle «bultzatu» 
zituen salaketa ukatzen duen doku-
mentu bat sinatzera. Ostera, ikaskide 
batek arrazoia eman dio biktimari.

Ikaslearen salaketak jasotzen due-
nez, Gaztelueta Opus Deiko ikaste-
txeak «eskura zituen bideak erabili 
ditu irakasleak egindako delitua estal-
tzeko». Salaketa beren-beregi ukatzen 
duten 25 akta ditu Emilio Lamo de Es-
pinosa epaileak. Biktimaren sendiaren 
arabera, ikastetxeak hainbat ikasle eta 
irakasle «bultzatu» zituen dokumentu 
horiek sinatzera, «J.M.M.S irakaslea-
ren irudia garbitzeko asmoz». Izan ere, 
salatutako pertsona Espainiako Esta-
tuko autoritate handiko familia bateko 
kidea da. Hala ere, bere aldetik, Ima-

nol Goyarrola ikastetxeko zuzendariak 
adierazi du «hasieratik» eman diotela 
sinesgarritasuna salaketari.

Biktimak azaldu zuenez, erasoak 
tutoretzak egiten zituzten bulegoan 
izan ziren. Baina ikerketa judiziala 
abiatu eta gutxira sinatu zituzten 25 
dokumentuetan agertzen denez, «edo-
nork» erabili dezake bulego hori, eta 
«ez da inoiz barrutik itxita egon». Ha-
lere, biktimaren ikaskide izandako ba-
tek isiltasuna eten eta salaketak dioe-
na baieztatu du. Deklarazioak egin 
ditu lekuko gisa, eta azaldu du sala-
tzaileak gainerakoek baino tutoretza 
gehiago eta luzeagoak izaten zituela: 
«hilabetean hamabost minutuko tu-
toretza bat edo bi izaten genituen. Be-
rak, ordea, astean hiru bat izaten zi-
tuen, ordubetekoak». Horrez gainera, 
adierazi duenez,  ikasgelan denek egi-
ten zioten burla biktimari, irakaslea-
ren bikotea zela esanez. 

Ikasleak eta irakasleak 
estutu ditu Gazteluetak

Datorren ikasturteari begira, aurre-
tik izena emateko aukera egongo 

da otsailaren 10era arte. Hori dela eta, 
garaiotan gurasoek egin beharreko 
gestioak errazteko guran, Udalak errol-
da agiriak bidaliko dizkie 640 familiari, 
hau da, 2 eta 3 urteko ume leioaztarren 
gurasoei. Ekintza horregaz, herritarrei 
egitekoa erraztu gura die sendiei Leioa-
ko Udalak. Errolda-agiria derrigorrez-
koa da aurrematrikulazioa egiteko, eta 
urtero hainbat gurasok bulego-ordue-
tan joan behar dute udaletxera, agiri 
hori lortzeko. Hartara, gestio hori erraz-
tea du helburu ekintza horrek. Gainera, 
herriko ikastetxe publikoen inguruko 
informazioa ere helaraziko diete. 

Udalak 2 eta 3 urteko 
umeen matrikulazioa 
erraztuko du

Ibaiondoko enpresen udal-haztegian 
izena emateko epea zabaldu du Uda-

lak, otsailaren 28ra arte. Aldi batera-
ko zainpeko esleipenaren bidez utziko 
dira bizitegiko moduluak, hala jakina-
razi dute arduradunek. Beraz, adjudi-
kaziodun enpresek honako hau lortu 
ahal izango dute: esleitutako modulua, 
erabilera askotariko aretoa eta nego-
zioari laguntzeko zerbitzu gehigarriak. 
Urte birako esleipena izango da hasie-
ra batean, alokairuan, erosteko aukera 
barik. Halere, epea urte betez luzatzea 
eska daiteke, gehienez. Esleipen-proze-
suaren eta funtzionamenduaren oina-
rriak Udalaren eta Behargintza Leioa-
ren webguneetan daude. 

Ibaiondoko enpresen 
haztegian izena 
emateko aukera dago

Zineuskadi Eusko Jaurlaritzak 
sustatzen duen Ikus-entzunezko 
Sektorearen Plataforma Publi-

koak 160.000 euroko inbertsioa egingo 
du Europar Erkidegoko eta Iberoame-
rikako filmen kopiak zinema-aretoe-
tan erakusteko. Zineuskadik jakinarazi 
duenez, diru-partida horretan Zinema 
Euskaraz programako pelikulen ko-
pien alokairuak eragindako gastuetan 
laguntzeko aurrekontua ere badago. 

Hala, argitaratu dutenez, Kultur Leioak 
1.810 euro jasoko ditu diru-laguntza ho-
rregaz; kopuru horretatik 250 euro eus-
karazko zinema sustatzeko izango dira. 

Laguntzak modalitate bitan ba-
natzen dira: gehienez hiru pantaila 
dituzten zinema-aretoak eta progra-
mazioaren %35 Europako eta Iberoa-
merikako filmakaz osatzen dutenak; 
eta hiru pantaila baino gehiago dituz-
tenak, besteak beste. 

Kultur Leioari diru-laguntzak 
emango dizkio Zineuskadik

Berango

Bero-bero dator Berango Antzokia 
otsaileko hotzari aurre egiteko. 

Izan ere, programazio oparoa presta-
tu dute orain hasi den hilabeterako. 
Hala, Oker umeentzako filma proiek-
tatuko dute otsailaren 5ean, dome-
kan, euskaraz. Sarrera doakoa izango 
da. Pelikula horrek Oker izeneko txa-
kurraren abenturak kontatuko ditu. 

Oker, umeentzako 
zinema, otsailaren 
5ean, Antzokian

Berangoko Gazte Mahaiak go-
gotsu eta indartsu hasi du ur-
tea. Otsailagaz batera, clown, 
dantza eta antzerkigintzan 

trebatzeko ikastaroak antolatu ditu, 
PrincipiArte ekimenagaz elkarlanean. 
Tailerrok otsailaren 18an eta 19an 
izango dira, zapatuan eta domekan, 
Berangoko Stay and Job egoitzan. 
Antolatzaileek jakinarazi dutenez, 
ekimen horren helburua da pailazo 
berrien agerpena, «norbanakoaren 
barneraketan eta askatasunean oina-
rritutako bidaia pertsonala eginez». 
Hori lortzeko, dantza eta antzerkigin-
tza inprobisatuak erabiliko dituzte ba-
liabidetzat, besteak beste. 

Tailerren iraupen osoa 12 ordu-
koa izango da: zapatuan, 10:00etatik 
14:00etara eta 16:00etatik 20:00etara; 

eta domekan, 10:00etatik 14:00etara. 
Horretan parte hartu gura dutenek 12 
eta 35 urte arteko adina izan beharko 
dute. Horrez gainera, Berango udale-
rrian erroldatuta egon beharko dute. 
Halere, antolatzaileek jakinarazi dute 
«malguak» izango direla eskatzen di-

ren baldintzei dagoekinez. Beraz, bal-
dintza horietakoren bat betetzen ez 
dutenek eurakaz harremanetan ipini 
beharko dute. Tailerrak doakoak dira 
eta saio denak PrincipiArteren kidea 
den Silvia Estarreadok emango ditu. 

info+: www,principiarte.org

Inprobisazioa ikasteko, 
PrincipiArte ekimena
Clown, dantza eta 
antzerki inprobisatuan 
trebatzeko ikastaroak 
egingo dituzte otsailaren 
18an eta 19an.

Tailerrak Stay and Job egoitzan egingo dituzte. 

Hainbat auzokide sinadurak ba-
tzen hasi dira udalerriko se-
gurtasuna areagotzeko guran. 

Izan ere, sare sozialen bidez jakinara-
zi dutenez, azken egunotan lapurreta 
ugari egon dira inguruetako etxebizi-
tzetan eta komertzioetan. Ikerketa ba-
ten arabera, udalerri txikietan lapurre-
ta gehiago eman ohi dira. 

Segurtasuna areagotzeko 
sinadurak batzen hasi dira

EAEn etxe huts bezala har-
tzen dira lehen etxebizitza 
ez direnak. Hutsik daude-
nak bi eratan sailkatzen 

dira: denboraldikoak/bigarre-
nak, urtean zehar erabiltzen di-
renean baina inoren ohiko etxe-
bizitza ez direnean; eta hutsak/
okupatu gabeak, inor bizi ez de-
nean baina egoera onean daude-
nean.

Erkidegoan 86.325 etxe huts 
daude: guztira daudenen %8,3. 
Horrek esan nahi du hamabi etxe-
tik bat hutsik dagoela EAEn, gi-
zartearen beharrak handiak diren 
testuinguru batean eta kaleratze 
ugari ematen diren bitartean.

Lurralde historikoka: Araba-
ko etxeen %11 hutsik dago, Gi-
puzkoan %8,9 eta Bizkaian%7,1. 
Informazioa ematen duen Etxe-
bizitza Behatokia Eusko Jaurlari-
tzaren menpekoa den erakunde 
bat delarik. 

Behatokiak 35.647 etxe huts 
zenbatu ditu ez direnak bigarren 
etxebizitza, denboraldikoa edo 
salmentan edo alokairuan es-
kaintzen direnak. Beraz etxebi-
zitza guztien %3,5ak ez du inola-
ko erabilerarik eta ez dago salgai 
edo alokairu eskaintzan ere.

Beste era batera ikusirik, 
35.647 etxebizitza kudeagarriak 
dira EAEn merkatuan eskaintze-
ko, baldintzak betetzen baitira 
horretarako. Borondate politiko 
gabeziak ezintzen du hori.

ELAren aburuz, errealitate 
hau kontuan hartzea ezinbeste-
koa da etxe hutsei buruzko po-
litikak egiterako orduan, etxe 
berrien eraikuntza egiteko nego-
ziazioa sustatu ordez eta honek 
lurralde erabilpenaren inguruko 
eztabaida sakona egitera ekar-
tzen digu bai ala bai.

Egoera honen isla da Getxo-
ko Andra Marin gertatzen ari 
dena. Udaletxeak parking erral-
doia eraikitzea erabaki du herri-
ko landa guneen erabilpenaren 
inguruko eztabaida zela edo ala 
ekidinez. Borondate politiko ga-
bezia larria. 

Etxe hutsen eta 
lurraldearen 
erabilpena

iTZiar  
LarraZaBaL garDEaZaBaL
ELAko eskualde-arduraduna

Maratila

Urteroko ohiturari jarraituz, 
Blas Deuna Eguna ospa-
tuko dute barrikoztarrek 
otsailaren 3an. Aurton, gai-

nera, udalerriko jaiegun ofiziala izan-
go da. Hala, egitarau polita prestatu 
dute bariku honetarako: goizean meza 
nagusia izango da Andra Mari Elizan 
(Elexalden), 11:00etan. Horren ostean, 
hamaiketakoaren txan da izango da, 
trikiti-doinuak lagun. Arrastian, berriz, 
trikitiaren, karameluen eta pastelen 
ordua helduko da, Elorduy Egoitzan, 
17:30etik aurrera. Zelan ez, egunean 
zehar, San Blaseko hariak edo kor-
delak eta erroskillak erosteko aukera 
egongo da elizara doan bidean egon-
go diren postutxoetan. Otsailaren 3an 
ohikoa da elizara hurreratzea bedein-

katutako opilak eta koloretako san-
blas-hariak erosten edo bedeinkatzen. 
Ohituren arabera, kordelek sama ba-
besten dute neguko hotzeritik. Horre-
tarako, bedeinkatutako lokarria sa-
maren bueltan lotuta eroan behar da 
zortzi egunean, eta bederatzigarre-
nean erre. Diotenez, hori da urte osoan 
katarrorik ez izateko modurik onena. 

ohituraren jatorria
Kondairaren arabera, sendatze mira-
garriengatik egin zen ezagun Blas Se-
basteko apezpikua; pertsonak zein 
animaliak osatzen zituen. Behin, ez-
tarrian arrain-hezur bat trabatuta ito-
tzen zebilen ume bat sendatu ei zuen, 
eskuak bere lepoan ipini eta gero. 
Bestalde, gaixo zeuden animaliak ere 

hurreratzen ei zitzaizkion osa zitzan; 
baina, otoitz egin bitartean, ez zioten 
trabarik egiten. Horren guztiaren on-
dorioz ohikoa edo ohitura ei da santu 

horri eztarria babes dezala eskatzea 
urtero, otsailaren 3an; hala, bedeinka-
tutako hariak saman zintzilikatu, urte 
osoan katarroetatik babesteko. 

Sanblas-hariak lotzeko eguna
Hilaren 3an, barikuan, Blas Deunaren Eguna ospatuko 
dute Barrikan, Andra Mari elizan eta Elorduy Egoitzan. ohi 
legez, bedeinkatutako kordelak erosi ahal izango dira.

Barrika

Udalak eta Aldundiak hilabete bi 
dauzkate Barrikabaso auziagatik 

1,5 milioi euroko kalte-ordaina zelan 
ordainduko duten negoziatzeko. EH 
Bildu eta Orain Barrika udal-taldeek 
«erantzukizunak eskatu» dituzte eta 
argi utzi gura izan dute Udaleko diru-
kutxak milioi bat euroko aurrekontua 
daukala, eta «ezin diola kalte-ordain 
horri aurre egin». «Hilabete biko ne-

goziaketa-epea zabaldu da. Gainera, 
kalte-ordain osoa instituzioetako ba-
tek ordaintzea eska dezakete enpresa 
sustatzaileek», azaldu du Asier Garcia 
EH Bilduko zinegotziak. Dioenez, Al-
dundiak «bideak ditu» zorrari aurre 
egiteko. Bere aldetik, Heri Lago-Lekue 
Orain Barrika taldeko zinegotziak jaki-
narazi du alkatearen eta alkateordea-
ren dimisioa eskatuko dutela. 

Barrikabasoko kalte-ordaina 
negoziatzeko, hilabete bi

Bizkaibusek hainbat linea egokitu 
ditu Urdulizko ospitalerako iris-

garritasuna hobetzeko guran. Hale-
re, Barrikako hainbat auzokide kexu 
dira horietako batek ere ez duelako 
geldialdirik egiten udalerri horretan. 
Izan ere, Barrikak ez du osasun-zentro 
berrira joateko autobus-zerbitzurik, 
ezta Lemoizek ere. Bizkaibusek urtea-
ren hasieran egokitu zituen dabordu-

ko martxan zeuden hainbat linea, au-
tobus-zerbitzua areagotzeko guran. 
Hala, A3531 Sopela-Mungia-Gatika li-
nea Leioaraino arte luzatu dute, linea 
horren zerbitzua izan dezaten Beran-
gok, Getxok eta Leioak. Ostera, A2166 
lineak lotzen ditu Gorliz eta Plen-
tzia ospitale berriagaz, besteak beste. 
Behin-behineko autobus-geralekua 
ospitaletik 200 metrora dago. 

Ospitalerako autobusik ez 
dutela kexatu dira auzokideak

Beren-beregi txakurrentzako 
parke bi egingo ditu Udalak

Sopela

Sopelako Udalak «txakurren ai-
sialdirako» gune bi egokituko 
ditu laster: bata, udaletxearen 

ondoan; bestea, Larrabasterra ingu-
ruan. Lekuak zehazteke dauden arren, 
arduradunek jakinarazi dute zirkuitu 
bat eta txakurrek ariketa egin ahal iza-
teko elementuak egongo direla parke 
bietan. Udalak jakinarazi duenez, joan 
den urtean jasotako proiektua da aipa-
tutakoa, «bizilagun askoren eskaerari 
ematen zaion erantzun gisa». 

Aurtengo aurrekontuak otsailean 
onartzea aurreikusi du Gobernu-tal-
deak; behin horiek onartutakoan, par-
ke biak egiteko lanak martxan ipiniko 

dituztela jakinarazi du Gontzal Her-
mosilla Sopelako alkateak. Proiektua 
gauzatzeko 30.000 euro aurreikusi 
ditu Udalak. 

Proiekturako 30.000 euro bideratuko dituzte. 

Sopelako Udalak ekimen asko anto-
latuko ditu otsailean, Ludotekan. 

Horien denen artean nabarmentze-
koak dira egingo dituzten askotariko 
tailerrak, inauterietako jaiak eta ir-
teerak. Hala, hilabete osoan, astegu-
netan, inauteriei begirako tailerrak 
egongo dira, eta mozorroak ere presta-
tuko dituzte. Gainera, zapatuetan ere, 
beste hainbat ekimen egingo dituzte, 
berbarako, otsailaren 4an Santa Age-
da ospatuko dute, arrastian. Hurrengo 
zapatuan, munstro maskarak egingo 
dituzte; otsailaren 18an, Madariaga 
dorrera irteera, eta, azkenik, otsaila-
ren 25ean, Inauteri Jaia. 

Askotariko jarduerak 
egingo dituzte, 
otsailean, Ludotekan

Argiteria publikoko kobrezko ka-
bleen lapurretak saihesteko gu-

ran, horiek ekiditeko sistema berri bat 
instalatu du. Sistema sare elektrikoe-
tan kokatuta dago eta norbait kablea 
lapurtzen saiatzen denean, argiteria 
publikoan instalatutako sentsoreetan 
kotatutako alarma aktibatzen da. Az-
kenaldian mota horretako lapurretak 
asko hazi dira; besteak beste, iaz, 25 ki-
lometro kable ostu ziren Sopelan. Hori 
dela eta, Udalak 120.000 euro gastatu 
behar izan ditu berreskuratze-lanetan. 
Izan ere, lapurreta horiek, bizilagunen 
segurtasunerako arriskutsua izateaz 
gain, kalte ekonomiko handiak dira. 

Kobrezko kableen 
lapurretak ekiditeko 
sistema berria, abian

Trikiti doinuek ailatuko dute San Blas Egun osoa.

Uribe Kosta

Enplegua sustatzeko programa
Lanpostuak sortzea da Uribe 

Kostako Zerbitzu Mankomuni-
tateko udal-gobernuen lehen-
tasuna garaiotan. Gaur egun 

2.000 lagunetik gora langabezian dau-
de eskualdean, azkenengo datuen ara-
bera. Hori dela eta, egoera horri aurre 
egiteko, Uribe Kostako Behargintzak 
31 lagun kontratatuko ditu. Horietatik 
23 obra publikoetarako peoiak izango 
dira, bi igeltsero-koordinatzaileak eta 
azken seiak administrazio-langileak. 

Kontratazioak Uribe Kostako 
Behargintzak egingo ditu, Lanbide 
Euskal Enplegu Zerbitzuak martxan 
ipinitako programaren bitartez: En-
plegua Sustatzeko Tokiko Ekintzak. 
Ekintza horren helburua da eskual-
dean dauden lanbakoei lana ematea 
da, eta horiek hautatzeko irizpideak 
Lanbide Euskal Enplegu Zerbitzuaren 
Zuzendariak ezarri zituen 2016ko ekai-
naren 15eko ebazpenean. Lan-eskain-

tza horietara aurkezteko, beharrezkoa 
da Lanbiden inskribatuta egotea, alta 
egoeran eta langabezian. 

Daborduko, zenbat pertsona kon-
tratatuko dituzten jakinarazi dute es-
kualdeko hainbat udalek, ekintza 
horren bitartez. Hala, Berangok udale-
rrian erroldatutako bost lagun kontra-
tatuko ditu hiru hilabeterako, lanaldi 
osoz. Gorlizek, berriz, zazpi lagun kon-
tratatuko ditu, egoera berdinean; Plen-
tziak lau eta Urdulizek hiru, beren-be-
regi. Programa horretan parte hartu 
ahal izateko, hautagaiek hainbat iriz-
pide bete beharko dituzte. Hala, Lanbi-
den «eskatutako lanbideetan» derrigo-
rrez agertu beharko dute honako baten 
batean gutxienez, eskatutako lanpos-
tuaren arabera: herri lanetarako peoia, 
igeltseroa edo enplegatu administra-
riak. Orain, ezin izango dute Curricu-
lumean aldaketarik egin, horretarako 
epea urtarrilaren 31n amaitu baitzen. Langabezia-tasa altua da eskualdean.

Uribe kostako Behargintzak 31 pertsona kontratatuko 
ditu: Berangon 5, Gorlizen 7, Plentzian 4 eta Urdulizen 3, 
besteak beste. Lanbidek bultzatutako ekimena da.

Plentzia

Umeek neguan 
non jolastu izateko 
konponbide bila

Plentziako Andra Mari bidearen in-
gurua berritzeko obrak martxan 

daude. Horietan saneamendu- eta ar-
giteria-sareak zaharberrituko dituzte, 
baita espaloiak eta Kristo enparantza 
egokitu ere. Lanok hiru hilabeteko 
irautea aurreikusi dute arduradunek. 
Horietan diharduten bitartean, autoen 
noranzkoan aldaketak egongo dira, 
elizaren eta Portaleta zein Gaminiz ka-
leen inguruetan. Horregaz guztiagaz, 
Andra Mari bidea urbanizatuko dute, 
oinezkoentzako espaloiak ipiniz. Ho-
rren helburua da inguru horrek oinez-
koentzako eremuak irabaztea. 

Andra Mari bidea 
urbanizatzeko lanak 
egiten hasi dira

Neguko denboraleek eragina iza-
ten dute umeen jolasteko ordue-

tan. Euria, haizea eta hotza denean, 
neska-mutil txikienak ezin dira jolas-
tu parkeetan, horietan ez dagoelako 
aterperik, meteorologia-egoera horie-
tatik babesean ipintzeko modukorik. 
Hori dela eta, umeek neguan jolasteko 
leku egoki bat izan dezaten, herri-bile-
ra egingo dute barikuan, hilaren 3an, 
Plentziako Jai Alai frontoian. Antola-
tzaileek jakinarazi dutenez, irtenbidea 
«posiblea» da; baina, horretarako, de-
nen laguntza beharrezkoa dela diote, 
konponbidea aurkitu ahal izateko. 

EH Bilduk gutxiengoan 
gobernatuko du 

Keltse Macías eta Txelu Gómez 
Plentziako Independenteak tal-
deko zinegotziek uko egin diote 

euren ardurei, eta jakinarazi dute Go-
bernu-batzordean parte-hartzeri ere 
utzi diotela. Hala, zinegotzi biek Kultu-
ra, Ekitaldiak eta Hezkuntza Arloko eta 
Kirolak arloko zinegotzigoei uko egin 
diete, hurrenez hurren. Urtarrilaren 9ko 
osoko bilkuran, EH Bilduko Maena De-
baren ordez Haizea Agirianoren kargu 
hartzearen harira izandako desadosta-
sunengatik hartu dute Independenteek 
erabakia. Agirianok urtean 15.000 eu-
roko soldata izango du zinegotzi izatea-

gatik. Horren harira, Independenteek 
uste dute soldata hori «alkateorde izae-
rari bakarrik dagokiola, dedikazio osoa 
edo partziala duelako». EH Bilduren 
ustez, ordea, ordainketa justifikatzen 
duena da bere gain hartutako zinego-
tzigoak suposatzen duen dedikazioa, 
kasu honetan, Gizarte Gaiak, Enple-
gua, Berdintasuna, Gazteria eta Hiru-
garren Adina; «garrantzi espezifiko eta 
politiko handia eskatzen duena». 

Talde bien arteko tirabirak gero eta 
nabariagoak izan dira azkenaldian; 
halere, erabakia «ustekabean» hartu 
du koalizio abertzaleak. 

Plentziako Independenteak taldeko zinegotziek kargua utzi dute. 



Usadio zaharrari eutsiz, Agate 
Deunaren bezperan, otsaila-
ren 4an, zapatu honetan, la-
gun asko aterako dira kan-

tuan kaleetara edo plazetara; makilaz 
lurra joz berori iratzarri guran, edo 
Agedari gorazarre egin asmoan, asko 
dagokionari olesean zein dagokiona 
eskean. Lehiaketari edo hitzartutako 
dietari jarraituz abestuko dute Uribe 
Kostako hainbat herritan, berbarako 
Sopelan, Getxon eta Leioan. 

Ostera, eskoletako umeek aurre-
ko egunean abestuko dute, barikuan; 
adibidez, Berangon, ohiturari jarrai-
tuz, ikastetxeko neska-mutilak udale-
txera joango dira, 11:00etan.

Leioan, egundoko sariak
Aurton, 28 urte beteko ditu Leioako 
Agate Deuna Eguneko Kanta Lehia-
ketak. Ohi den legez, maila bi egongo 
dira: 16 urte artekoen maila, eta adin 
horretatik gorakoena. Besteak beste, 
bost jarduketa-eremu ipini dituzte: La-
miako, Pinueta-Ibaiondo, erdigunea, 
San Bartolome (Artatza eta Artatzaga-
na barne) eta Kandelazubieta-Udondo. 
Talde bakoitzak ondoen datorkion gu-
nea aukeratu ahal izango du. Bestalde, 

antolatzaileek leku eta ordu zehatz ba-
tzuk esleituko dizkiote 16 urte artekoen 
talde bakoitzari, aukeratutako gunea-
ren barruan; zehaztutako horietan 
bertan abestu beharko dute. Ostera, 
Euskal Etxeen plazan abestu beharko 
dute 16 urtetik gorakoen taldeek. 

Kanta-lehiaketako sariei dagokie-
nez, 350, 250 eta 175 eurokoak izango 
dira; eta otsailaren 11n, hurrengo za-
patuan, banatuko dituzte, 12:00etan, 
Kultur Leioako erakusketa aretoan 
egingo den ekitaldian. 

getxoko jaialdia, 31 urtean
Getxoko Agate Deuna Koru Jaialdi-
aren 31. ekitaldia izango da aurten-
goa. Taldeek arrastian abestuko dute, 
18:00etatik 21:00etara, aukeratu beha-
ko duten gune hauetako batean: Itzu-
baltzeta/Romon eta Areetan edo Al-
gortan eta Andra Marin. Lehenengo 
guneko abesbatzak Areetako Xake pla-

zan batuko dira, 20:00etan, denen ar-
tean emanaldia eskaintzeko; bigarren 
gunekoak, ostera, Algortako Telletxe 
plazan elkartuko dira, ordu berean. 
Getxoko jaialdian ez dute saririk bana-
tzen; talde bakoitzak 100 euroko dieta 
jasotzen du parte hartzeagatik; gutxie-
neko abeslari kopurua izateaz gainera, 
hiru musikari badituzte, 50 euro gehia-
go emango dizkiote taldeari.

Sopela, ohitura lehiaketa bihurtuz
Sopelako Udalak ere kalez kale kan-
tuan ibiltzera deitu ditu herritarrak, 
ohitura zahar hori galdu ez dadin. 
Laugarrenez egingo dute lehiaketa. 
Hala, gutxienez, 10 lagunez osatuta 
egon beharko dute taldeek; denak so-
peloztarrak izango dira eta baserrita-
rrez jantzita joango dira. Halabeharrez 
abestu beharko dute Larrabasterrako 
Urgitxieta plazan, 12:00etan, edo uda-
letxeko plazan, 18:00etan. Maila bi 
egongo dira: 18 urtera artekoena (hel-
duakaz doazen umeak ere bai) eta 18 
urtetik gorakoena. Lehenengo maila-
ko irabazleek 150 euroko saria lortu 
dute; bigarrenekoek, 250 eurokoa. Ize-
na emateko epea gaur, eguena, amai-
tuko da, Kurtzio kultur etxean. 

Kultura

agate Deuna bezpera izango da zapatu honetan, otsailaren 4an, eta dozenaka lagun ibiliko 
da kantuan, makilak eskuetan. Eskoletako umeak, ostera, barikuan aterako dira abestera. Barrika

Aita Gotzon abesbatzak goizeko 09:00etan 
ipini du hitzordua, udaletxean. 

Berango
Eskolako umeak udaletxera joango dira 
abestera, bariku honetan, 11:00etan.

Erandio
trabudu Dantzari taldea kantuan ibiliko da 
18:30etik aurrera, Astrabuduko kaleetan. 
Mendibaiarte abesbatza 20:00etan aterako 
da, Altzagan.

getxo
taldeak Areetako xake eta Algortako 
telletxe plazetan batuko dira, 20:00etan.

gorliz
Lirain abesbatzak 18:30etik aurrera 
abestuko du, herrko kaleetan.

Leioa
Goizean zein arrastian jardungo dira 
kantuan taldeak, hainbat auzotan. 

Lemoiz
Andrakan (12:30), Urizarren (13:00) eta 
Armintzan (13:30) abestuko du udalerriko 
Gure Esku Dagoren taldeak.

Plentzia
Plentzia Kantagunek eta Gure Esku 
Dagok 19:00etan ipini dute hitzordua, 
metro-geltokian. Plentziako txikiteroak 
17:00etan hasiko dira, Gatzaminan.

Sopela
Urgitxieta plazan, 12:00etan, edo 
udaletxeko plazan, 18:00etan, abestu 
beharko dute taldeek.

Makilak eskuetan eta...
Getxon, 100 euroko 

dieta jasotzen du talde 
bakoitzak, jaialdian  
parte hartzeagatik

Bariku goiz-eguerdian aterako dira eskoletako umeak haiek baino makila luzeagoak eskuan dituztela; zapatuan izango da herritarren txanda.

Batetik, Ipuin eta Narrazio 
Lehiaketaren 16. edizioa an-
tolatu du Erandioko Udalak. 
Lan bi aurkeztu ahal izango 

ditu partaide bakoitzak, gehienez; eta 
euskaraz idatzita egon beharko dute. 

Erandioztar denek parte har dezake-
te sariketan. Hala ere, bereziki, uda-
lerriko ikastetxe bateko ikasle direnei 
luzatu diete parte hartzeko gonbitea 
antolatzaileek. Sariak 50 eta 150 euro 
arteko balioa daukaten txartel-sortak 

izango dira; udalerriko saltokietan 
erabili beharko dituzte irabazleek. 

Bestetik, bederatzigarren Bertso-
paper Lehiaketa deitu du Erandioko 
Udalak. Txapelketa honetan hiru sari 
egongo dira: 100 eta 120 euro arteko 
hiru txartel-sorta, udalerriko salto-
kietan erabiltzeko. Parte-hartzaileek 
gura beste bertso-sorta bidal ditzake-
te; bertsoak gai eta doinu librean osa-

tu ahal izango dira. Kontuak hala, api-
rilaren 5era arte aurkeztu ahal izango 
dira lanak ipuin, narrazio zein bertso-
paperen lehiaketetan. Sariketen oina-
rriak eta informazio gehiago Erandio-
ko ikastetxeetan edo Udaleko Euskara 
Zerbitzuan eska daitezke.

gorlizen, olerkiak
Bitartean, herritar denek parte hartu 
ahal izango dute Gorlizko Udalak an-
tolatutako olerki-lehiaketan; euskaraz 
zein gaztelaniaz aurkez daitezke la-
nak, otsailaren 28ra arte. Agintari gor-
liztarrek zehaztu dutenez, pertsona 
bakoitzak olerki-sorta bat, ez gehiago, 
aurkeztu ahal izango du; sorta hori ar-
gitaratu bakoa izatea derrigorrezkoa 
da. Testuaren gaiak Gorliz izan behar-
ko du, edozein alderditik hartuta: jen-
dea, mendiak, historia, etnografia...

Gaineratu dutenez, «berez eta bes-
terik gabe, lehiaketatik kanpo geratu-
ko dira errespetua zaintzen ez duten 
lanak, genero-indarkeriaren edo terro-
rismoaren apologia egiten dutenak eta 
eduki zikina dutenak».

Sariak berbabide, epaimahaiak au-
keratutako lanak olerki-liburu batean 
jasoko dira, eta Gorlizko Udalak argi-
taratuko du; hala ere, zehaztu dute-
nez, «argitaraldi horrek ez du egile-es-
kubiderik sortuko». Hasiera batean, 
200 ale aterako ditu Udalak. Oinarriak 
jaso edo informazio gehiago gura du-
tenek udaletxera, kultur etxera edo tu-
rismo-bulegora jo dezakete. 

Literatur lehiaketak, prest
Erandion antolatutako lehiaketetan iaz sariak jaso zituztenak. © FERnAnDo SIMÓn-ERAnDIoKo UDALA

Erandion eta gorlizen bertsopaperen, ipuinen, 
narrazioen eta olerkien lehiaketak antolatu dituzte.

Egur-tailaren eskolakaz 
segituko du Egizuk 

Astelehenero lagun-talde bat el-
kartu ohi da egurra lantzeko, 
Algortako Aldai patronatuan 

(Karitate kalea 1, behea). «Urtarrilean 
bukatu behar genuen… baina, luza-
tzea erabaki dugu!», adierazi dute Bi-
zarra Lepoan euskara-elkarteko ki-
deek. Hilean behin, irakasle batek 
zuzenduko du tailerra; baina, gainon-
tzeko egunetan, autoikaskuntzan jar-
dungo dute, elkarri laguntzen. Hala, 
ikastaroa otsailaren 6tik maiatzaren 
29ra arte izango da, astelehenetan, 
17:30etik 20:30era. Salneurria berba-
bide, 90 euro ordaindu beharko dute 
egurra lantzen jardun gura dutenek; 
berbalagunek eta Bizarra Lepoaneko 
bazkideek, ostera, 60 euro ordainduko 
dute. Egurra lantzeko materiala, eta 
lehenengo egur zatia, elkarteak ipini-
ko ditu. Bestalde, hilaren 18rako, za-
patua, txango berezia prestatu du Egi-
zuk, sagardotegira joango dira . 

info+: www.egizu.eus

Getxon bizi den Mario Silva artis-
ta brasildarraren Hay algo era-

kusketa ikusgai egongo da domekara 
arte, otsailaren 5a, Areetako Alguer 
tabernan (Andres Larrazabal kalea, 
2). ARTElierC2 tailerrak antolatu du 
ekimena; Silva izan zen establezimen-
du horren sortzaileetako bat. Bertan, 
bere artelanak egiteaz gainera, altza-
riak eta zaharkinak berriztatzen ditu 
artista brasildarrak. Areetan ikus dai-
tekeen erakusketari dagokionez, ur-
tarrilaren 7an zabaldu zuten; bertan, 
Algortan abiatutako FotoDescomposi-
ción proiektuaren obra gehiago ikus 
daitezke. Bere aldetik, margolanak, 
erliebeak eta berrerabilitako objek-
tuak ipini ditu Silvak Alguer edarite-
gian, 2016ko maiatzean Jolas Aurre 
taberna algortarrean egin legez. «Plas-
tikoari ematen diogun gehiegizko era-
bilera txarra agerian utzi gura du era-
kusketak; osasunerako kaltegarria 
da», adierazi dute antolatzaileek. 

Plastikoaren erabilera 
kaltegarriaz ohartarazi 
gura du Mario Silvak, 
artelanen bitartez

Kultur txotxa
otsailak 18, zapatua
09:30 Algortako telepizzatik aterako dira.
10:00 Jende gehiago batuko dute, 
Itzubaltzetako Romo ikastetxean.
10:15 txurdinagako kiroldegian elkartuko 
dira Bilboko berbalagunakaz.
11:30 Pagoetako natur Parkea bisitatzera 
joango dira.
14:30 Zizurkilgo Satxota sagardotegian 
bazkalduko dute.
20:00 Sagardotegitik aterako dira.
21:30 Algortan poteoa egiteko aukera 
egongo da.

Prezioa
Nagusiak: bazkideek 40 euro eta bazkide 
ez direnek 43 euro.
Umeak: bazkideek 23 euro eta bazkide ez 
direnek 25 euro.
(Egizuko eta Bizarra Lepoaneko bazkideak)

izen-ematea
Helbide elektronikoa: egizugetxo@gmail.com
telefono-zenbakia: 619 935 541

arkaiTZ  
gomEZ  
agirrE
Bertsolari algortarra

Ageda martiria
datorkit burura,
kristautu zutelako
jentilon ohitura.
Nahiago dut makilaz
esnatu natura:
nahiko martirizata
ez al dago hura?

Hitza emanda

Martiria

HIRUKAk proposatutako hitz 
baten harira, ALBEko kideek 
bertso bat jarriko digute atal 
honetan, astero-astero.

Orain dela zazpi urte sortu zuen ATX Teatroa Ziarrustak. Hori baino lehenago, 18 urte eman zituen Gaitzerdi Teatro konpainian. 

tEStUA: iÑigo FErNaNDEZ DE marTikorENa 
ARGAZKIA: HoDEi TorrES

Datorren zapatuan egongo da 
Fakiu ikusteko aukera Kul-
tur Leioan, Kultur Maratila 
zikloaren barruan. Bertan, 

Belen Cruz, Sandra Fdez. Agirre eta Ga-
briel Ocina aktoreek Fredi Paiaren tes-
tu bat antzeztuko dute, Ziarrustaren zu-
zendaritzapean.

Nondik dator Fakiu izen hori?
Esanahi nagusi bi dauzka: alde batetik, 
alde fonetikoari begiratuz gero, entzu-
tean berehala ohartuko gara anglizis-
mo batetik datorrela: fuck you. Baina, 
begi-bistaz, bakarrik begiratzean, be-
rez izenak ez digu ezer esaten. Ez dago 
ingelesez idatzita, entzuten den mo-
duan baizik, ‘k’-gaz eta. Hor badago 
biolentzia modu subliminalean: begi-
bistan ez digu ezer esaten, baina esan 
bezain pronto konturatuko gara irain 
bat dela, eraso bat dela. Nire ustez, ho-
rrek oso ondo azaltzen du egunero ja-
sen dugun biolentziaren estiloa.

Lanak indarkeriaren gaia jorratzen 
du. Zein da egiten duzuen ekarpena?
Taularatu gura izan dugu zelanbait 
biolentzia edo indarkeria, baina hain-
bat motatakoa. Ez dugu arreta ipini 
herri honetan Estatuaren aldetik eta 

talde armatuaren aldetik eduki dugun 
biolentzia horretan, baina beste adibi-
de batzuetan, bai. Ikuskizuna nahiko 
light-a izango da indarkeria benetan 
bere baitan sentitu duenarentzat, bai-
na inoiz jasan ez duenarentzat apur-

txo bat gogorra izan daiteke. Biolentzia 
hain da gai zabala; guk marrazki bat 
egin dugu, gizartean jasaten ditugun 
biolentzia mota desberdinakaz: admi-
nistrazio publikoan, eskolan, familian, 
genero-indarkeriaren gainekoakaz... 
eta emakumeek jasaten duten biolen-
tzia isilagaz ere  bai.

Orain arte zuek espero bezala eran-
tzun dute ikusleek?
Denetarik egon da. ATX Teatroak egi-
ten dituen ikuskizun denetan beti dau-
kagu binarismo hau: batetik, izugarri 
gustatzen zaion jendea dago; bestetik, 
beste jende mota bat dago, horiek ez 
dituzte batere gustuko gure ikuskizu-
nak. Antzezteko modu oso markatua 

daukagu, eta ez dugu inongo ikusle ez 
hotz ez bero uzten.

Zelakoa da Fredi Paiagaz lan egitea?
Oso aberatsa izan da guretzat. Hasiera 
batean, pentsatzen nenbilen «idazle 
bat behar dut». Euskal Herrian, nahiko 
gabezia handia daukagu dramaturgia 
idazten duten pertsonei dagokienez. 
Nik behar nuen idazle punky bat eta, 
argi denez, burura etorri zitzaidan lehe-
nengo pertsona Fredi Paia izan zen. 
Proposatu nionean, ideia asko gustatu 
zitzaion, berehala eman zidan baiez-
koa, eta oso ondo. Gero, egia da, dra-
maturgiaren aldetik, oso desberdina 
dela idaztea eta antzerkia egitea, izu-
garri diferentea. Hor ibili ginen bion ar-
tean joan-etorri asko egiten testuagaz. 
Azkenean erdi hibrido bat egin dugu.

Prozesuak zenbat denbora iraun du?
Gure prozesuak nahiko luzeak izaten 
dira. Ideia datorrenetik estreinatzen 
dugunera arte, gutxi gorabehera, urte 
bi ematen ditugu.

Zer edo zer gehiago jakin behar du 
ikusleak obraren gainean?
Ikuskizun honetan badago gauza bi-
txi bat: akabuan, amaiera posible bi 
dauzka. Publikoak erabakiko du ikus-
kizuna zelan amaituko den, botoa 
emanez. Horrenbestez, amaiera ez-
berdin bi entseatu dituzte aktoreek. 
Horregaz ere halako espektatiba bat 
sortzen dugu publikoarengan, berriro 
etortzeko gogoa, ikusi ez duen beste 
amaiera hori ikusteko. 

«Egunero jasaten dugun 
biolentzia subliminala da»
iñaki Ziarrusta Hernaez antzerkilari bilbotarra da Atx 
teatroa konpainiaren sortzailea eta Fakiu antzezlanaren 
zuzendaria. Azken lan horren gainean berba egin digu.

 Antzezteko modu  
oso markatua daukagu, 

eta ez dugu inongo ikusle  
ez hotz ez bero uzten  

Pasa den asteburuan, etor-
kinen federazioari esker, 
Durangaldea ezagutzeko 
aukera izan genuen. Etor-

kinen elkarte horrek, antza, Biz-
kaian zehar antolatzen ditu txan-
goak, etorkinen gure lurra, eta 
euren lur berria, ezagun dezaten.

Jakina denez, kanpotik dato-
zenek, gehienetan, Europan guri 
gertatzen zaigun bezala, ez da-
kite ezer gure herriez, gure men-
diez, gure historiaz... Gehienez 
jota, lau zertzelada izango dute: 
estereotipoak, erdi egiak, erdi 
gezurrak… Izenak menperatzea, 
soilik, oso zail egin behar zaie. 
Gainera, haren egoera ekonomi-
koak, onena ez ohi dena, ez die 
ematen «turismo« egiteko auke-
ra; beraz, bizi den herria eta Bil-
bo ezagutuko dute, baina… nor 
ausartzen da Bizkaia sakonean 
sartzera? Are eta gehiago, Euskal 
Herria sakonean?

Bidaian, Garai, Argiñeta eta 
Elorrio erakutsi zizkieten. Hirurak 
historian garrantzitsuak badira 
ere, gehiago gure mentalitatean, 
oso enblematikoak baitzaizki-
gu. Nor ez da joan Elorriora? Tal-
deak, oso anitza, gogoz entzun zi-
tuen azalpenak, adi, umeak egon 
arren. Galdetu zizkioten kezkak 
eta dudak. Azaldu zuten haien 
kulturarekin aldea, eta, laburbil-
duz, gutaz parte hartu zuten.

Programa berean, Gernika, 
Enkarterriak eta Urkiola, bes-
teak beste, ezagutu dituzte; Biz-
kaian bizi garenok ezagutu eta 
maite behar ditugun lekuak, ber-
tan jaioak edo urrun. Horregatik, 
honelako aktibitateak ezinbes-
tekoak dira. Sarritan, eskatzen 
diegu euren kultura eta bizitzako 
ohiturak uztea; baina gutxitan es-
kaintzen diegu gure kultura eza-
gutzea eta ulertzea.

Getxoko Udalak programa 
hori laguntzen omen du. Onurak 
ikusita, guztiz asmatu du Udalak. 
Horrelako bidaiak integrazioa eta 
elkar ezagutzarako, hamaika lege 
baino askoz hobeak dira eta. 

Integrazio 
politikak. Dena ez 
da txarto egiten

armaNDo 
LLamoSaS rUBio
Kultura ondarearen teknikaria

Zulotik



«Ablaziotik bizirik irteteak ere 
eroan nau borrokatzera»
Fatima Djarra Sani ginearrak ondo daki genitalen ebaketak zer-zelako ondorioak dakartzan. Burua makurtu 
beharrean, ablazioagaz amaitzeko lanean dihardu Munduko Medikuak elkarteko langileakaz. Horrez gainera, 
liburu bat idatzi du: Indomable: de la mutilación a la vida. Joan den barikuan aurkeztu zuen Algortan. Hain zuzen 
ere, otsailaren 6an, Emakumeen Ebaketa Genitalaren aurkako nazioarteko Eguna aldarrikatuko dute.

Berbetan

Munduko zenbat herrialdetan sufritzen dute ebake-
ta genitala edo ablazioa emakumeek oraindik orain?
Mundu osoko 30 herrialdetan egiten da ebaketa geni-
tala; Saharaz hegoaldeko Afrikan daude aipatutako 
estatu gehienak. Familia batetik bestera asko alda-
tzen da kontua; hala ere, umeak direnetik 15 urte bete 
arte, mutilatuak izateko arriskua daukate herrialde 
horietako emakumeek.

Zure ustez zer lortu gura dute ablazioa eginda?
Nire ustez, horren bitartez, emakumeen sexualitatea 
kontrolatu gura dute; haien sexurako grina zapuztu 
gura dute. Bide batez, emakumeen eta gizonen arte-
ko desberdintasuna handiagotu egiten dute.

Nazio Batuen Erakundeak emakumeen mutilazio 
genitala ezabatzearen aldeko erabakia hartu zuen, 
2012ko abenduan. Egoerak berdin jarraitzen du?
Herrialde batzuetako agintariek emakumeen ebake-
ta genitala guztiz debekatzeko erabakia hartu zuten. 
Hala ere, lehenago aipatu ditudan mundu osoko 30 
herrialde horietatik gehienak Afrikakoak dira, eta egi-
ten jarraitzen dute; izan ere, praktika horren gaineko 
kontrol zehatzik ez dago. Dakigunez, landa-eremue-
tan hiriguneetan baino gehiago egiten da ablazioa.

Emakume horiek herrialde horietatik alde egiteak 
ez du murrizten arriskua, ezta?
Ez. Emakume bakoitzak daukan sentsibilizazio-mai-
lak garrantzi handia dauka mutilazioa saihesteko ala 

ez; askotan, ablazioari aurka egiten ahalegintzen di-
ren neska asko betiko baztertu egiten ditu euren fa-
miliak edo komunitateak.

Diozunez, udan izaten duzue lan gehien?
Euskal Herrian jaiotako familia afrikarretako alabak 
euren aita-amen jatorrizko herrialdeetara joan ohi 

dira oporraldian. Horietako askori orduan egiten die-
te ablazioa. Hori ez gertatzeko, oraindino neskatoak 
baino ez diren horien familiagaz lan egiten ahalegin-
tzen gara; hemengo eta hango senideekin harrema-
netan ipintzen gara. Ez da lan makala; gaia tabu da 
eta ez dute uzten horren inguruan eztabaidatzen. Ho-
rrek atzera egitera bultzatzen ditu ebaketa genitala-
ren aurka ahotsa altxatu gura duten emakume asko. 

Zer-zelako lana egiten duzue?
Bitartekarien bidez lan egiten du Munduko Medi-
kuak gobernuz kanpoko erakundeak; genitalen eba-

kuntza gerta daitekeen biztanleriari jarduera horren 
kontrako sentsibilizazio-mezua helarazteaz ardura-
tzen dira horiek.

Hurbileko jendeak asko lagun dezake...
Oso garrantzitsua da bitartekariek ablazioa ematen 
den testuinguru kulturala ondo ezagutzea; izan ere, 
Euskal Herrian edo Espainian guztiz ulergaitza da ho-
rrelako praktika bat. Horrelako ohitura bat oraindino 
existitzea zentzubakoa da Afrikatik urrun. Horrez gai-
nera, familiakaz ere sentsibilizazio-lana egiten ahale-
gintzen gara.

Zeintzuk dira dauzkazuen erronka nagusiak?
Munduan emakumeen ebaketa genitala desagerra-
raztea da gure erronka nagusia. Lan itzela egiten 
gabiltza herrialde horietako emakumeek onar deza-
ten ablazioa txarra dela; emakumeen zein neskatoen 
osasunerako kaltegarria dela uler dezaten ahalegin-
tzen gara. Saharaz hegoaldeko Afrikan ohitura izan 
arren, giza eskubideen urraketa bat da emakumeen 
genitalen mutilazioa. 

Zeintzuk dira ablazioa desagerrarazteko gakoak?
Gaian sakondu barik, ablazioa jasaten zein egiten du-
tenen aurreiritzirik ez egitea eskertuko nieke herri-
tarrei. Emakumeen ebaketa genitala errespetu osoz 
hartu behar dugun arazoa da: ezin ditugu baztertu 
mutilatuak izan diren emakumeak, inola ere ez. Bai-
na, aldi berean, holakorik defendatzen edo praktika-

 Emakumeen sexualitatea 
kontrolatu gura dute, 

ablazioaren bitartez; sexurako 
grina zapuztu gura diete  

tEStUA: kEPa UgarTE marTiarENa / ARGAZKIA: HoDEi TorrES



tzen duten pertsonak ez diskriminatzeko eskatu gura 
nuke. Milaka eta milaka urte daroatzate herrialde ho-
rietan ablazioa egiten; euren arbasoengatik ikasitako 
ohitura da. Guztiz kaltegarria, noski; baina, ezinez-
koa da egun batetik bestera bertoko jendarte-egitura 
eta ohiturak goitik behera aldatzea. 

Komunitate horietan egin behar dugu sentsibili-
zazio- eta kontzientziazio-lana: euren alabak min di-
tzakeen zerbait egitea gura duen aita-amarik ez dago, 
elkar maite badute behintzat. Baina, eurek ontzat jo-
tzen duten ablazioak alaba horien heriotza eragin de-
zakeela erakutsi behar diegu. 

Lanean hasteko oinarrizkoa da gauza bakoitzari 
bere esangura ematea: ablazioak heriotza eragiten 
du askotan. Hala ere, berriro diot: gaian sakondu ba-
rik, ez da aurretik juzgatu behar, ezta pertsona bata 
edo bestea baztertu ere.

Zeuk ere sufritu zenuen ebaketa genitala txikia zi-
nenean. Zelan bizi izan duzu?
Lau urte neuzkala, ia klitori osoa eta baginaren ez-
pain txikien zati bat erauzi zizkidaten, laban batez, 
nire jaioterrian, Ginea Bissaun. Oroitzapen gutxi ba-
tzuk baino ez ditut une hartakoak, eta gehienak Indo-
mable: de la mutilación a la vida liburuan ipini ditut.  
Beste pasarte batzuk burura etortzen zaizkit tarteka, 
eta bertan zeuden edadeko senideei galdetu behar 
izaten diet, horien inguruan gehiago jakiteko. Gogo-
ratzen naiz, jaiegun bat zela niretzat, oso alai nen-
goela. Baina, hori guztia egundoko tristura eta min 

bihurtu zen. Hala ere, gauza handirik ezin dezaket 
egin: gurasoei eta gainontzeko senideei aurpegiratu-
ko diet egindakoa? Amak arbasoengandik ikasi zuen 
praktika hori; berak ere ablazioa sufritu zuen. Nire 
adineko emakumeakaz gauza berbera egin dute; hu-
rrengo belaunaldiei niri gertatutakoa gerta ez dakien 
borrokan nabil ni orain.

Beraz, ebaketa genitalaren ondorio fisikoek eta 
psikologikoek ez zuten zu makurraraztea lortu.
Ablazioaren alde zein kontra egon daitekeen jendea-
ren iritziei entzungor eginez, emakumeen ebaketa 
genitalaren aurkako ekintzailea izatea erabaki dut; 
izan ere, ablaziotik bizirik irtendakoen artekoa iza-
teak ere eroan nau borroka egitera. Nire alabei, ilo-
bei eta senideei gauza bera gertatzea ez nuke gura. 
Belaunaldi berrietako emakumeek ebaketa genitala 
iraganeko gauza izango balitz bezala ikus dezatela 
gurako nuke; ez nuke gura eurak ere arazo honetaz 
kezkatu behar izatea.

Indomable: de la mutilación a la vida liburua idazte-
ko arrazoietako bat izan zen azken hori? 
Hori izan zen liburua idaztera bultzatu ninduen arra-
zoi nagusietako bat. Guztiz beharrezkoa da sentsibi-
lizazio-lana egitea; Afrikako emakumeei hitza eman 
behar zaie, ozen oihuka dezaten: «Ablaziorik ez!». 
Ezkutatzeari uzten badiogu eta, hitza hartuz, ebake-
ta genitala kaltegarria dela esaten badugu, etorkizun 
oparoa daukagu aurrean. Bestalde, Euskal Herriko 
eta Espainiako jendartearen kontzientzia piztea ere 
bada nire liburuaren helburuetako bat. Kaltegarria 
bada ere, ablazioa gure arbasoengandik datorren 
ohitura bat dela irakatsi gura diet herritar horiei guz-
tiei; horren atzean dagoen testuinguru kulturala uler 
dezaten gura dut. Gainerakoan, emakume afrikarren 
gainean daukaten irudia deuseztatu gura dut: ez gara 
hedabide batzuek sustatzen dituzten kanpainetan 
agertzen diren emakumezkoen antzekoak. Liburuak 
irakurtzea besterik ez dago jakiteko emakume afrikar 
gehienek nortasuna, duintasuna eta ikasketak dauz-
katela. Ez gara irudikatzen gaituzten bezalakoak.

Liburuak zure herrialdean eduki zezakeen oihartzu-
naz beldur zinen?
Liburua idazten hasi aurretik, Ginea Bissaura joan 
eta senideakaz hitz egiten egon nintzen. Hala ere, 
oraindino ere beldurra sentitzen dut; izan ere, bada-
go sare sozialez baliatzen den jendea, niregatik eta li-
buruagatik txarto esaka ibiltzeko. Dena dela, horrek 
guztiak ez dit askorik axola. Lan honetan premiaz-
koa da mezua zelan helarazi asmatzea, jendeak esa-
ten duenari garrantzi handiegirik eman gabe; zutaz 
edo zure lanaz esaten dutenaz kezkatuz gero, inoiz 
ez dugu emakumeen ebaketa genitala errotik desa-
gerraraztea lortuko. Zalantzarik ez daukat liburuak 
hainbat pertsonen haserrea eragin duela. Beharba-
da, txarto sentituko naiz; baina, nire borrokak ez du 
etenik izango, ablazioagaz amaitzeko azken mutu-
rreraino joatea erabaki dudalako. Nire helburua jen-
dea sentsibilizatzea da; herritarrek errealitatea eza-
gutu dezatela. Baten bat txarto esaka badator, hobe 
da entzungor egitea. 

Ablazioa ohitura-kontua dela esaten duten horiei 
zelan ikusarazten diezu horrek dakartzan kalteak?
Nik bizi izandakoa azaltzen diet, ablazioak benetan 
zer suposa dezakeen jakin dezaten. Kasu askotan 
heriotza dakar. Horrez gainera, arazo larriak eragi-
ten ditu: gernu-infekzioak, sexu-harremanak izateko 
zailtasunak edo erditzean arazo larriak izatea, bes-
teak beste. 

Hala ere, mutilatu zintuzten emakumeenganako go-
rrotorik ez duzu sentitzen.
Zelan sentituko dut gorrotoa? Mutilatu nindutenak 
nire senideak izaten jarraitzen dute. Horrenbeste min 
egin arren, balio batzuk irakatsi zizkidaten pertsonak 
dira. Ezin dut eurenganako gorrotorik sentitu. Egiten 
zebiltzana ondo egina zegoela pentsatzen zuten eu-
rek; aurreko belaunaldiengandik, arbasoengandik, 
ikasitako ohituratzat hartzen dute. Bitartean, nire bo-
rrokari lotuko natzaio: beste neskato batzuei egin ez 
diezaioten ahalegintzen nabil; erabakitzeko ahalme-
nik ez daukaten txikien kasuetan, berbarako.

Ablazioagaz amaitzea posible dela uste duzu?
Lortzeko itxaropena dut. Beharbada neuk ez dut iku-
siko; baina, Afrikan ablazioa ezabatzea posible da. 

 Arbasoengandik ikasitako 
ohituratzat jotzen dute; euren 

alaben heriotza ekar dezakeela 
erakutsi behar diegu gurasoei  

Kirolak

Erandio Altzaga Saskibaloia tal-
deak gorazarre berezia egin zien 
jokalari biri, pasa den urtarrila-

ren 21ean. Klubak zabaldu duenez, 
Eneritz Arozena eta Ane Orbea joka-
lariak izan ziren omenduak, Altzaga 
ikastolan eta Erandio Altzaga Saski-
baloian egin duten eta oraindino egi-
ten dabiltzan lanagatik eta, batez ere, 
«koloreei zein saskibaloian jarduteko 
eta kirol hori ulertzeko duten moduari 
dieten fideltasunagatik». Eneritz Aro-
zenari oroigarria eman zioten, garai-
pen gehien duen jokalaria izateagatik: 
denera, 352 partida. Ane Orbeari, oste-
ra, 600 zenbakia daroan kamiseta opa-

ritu zioten, ordura arte jokatu dituen 
partiduen kopurua hori da eta. Orain 
dela hiru urte hasi zen kluba horrela-
ko omenaldiak egiten. Orduan, Idoia 
del Portillo saritu zuten, 5.000 puntu-
ko markara heldu zelako. 

Erandio Altzagako 
jokalari biri, omenaldia

Ane Orbea. © ERAnDIo ALtZAGA SASKIBALoIA

Txakurrek tiratutako lerak ikus daitezke zapatuetan Ereaga 
hondartzan. Artic Mushing Team elkarteak erakustaldia egingo du bertan da-
torren martxoaren 25ean; bitartean, astean behin, zapatuetan, entrenamen-
du ikusgarriak egiten dituzte, tenperatura hotzak baliatuta. © GETXO KIROLAK

P asa den udagoienean, 40 urte 
bete ziren Antonio Cirierok Ur-
duliz Eskubaloia kluba eratu 
zuenetik; inguruko udalerrie-

tan eskubaloian jokatzen zuten hain-
bat mutil urduliztarrakaz eta herriko 
beste baten bat gehiagogaz osatu zuen 
taldea. Ciriero izan zen talde horren 
lehenengo presidentea. Hurrengo ur-
tean, bigarren talde bat osatu zuten, 

ume-mailakoa, Diego Izquierdo gaur 
egungo presidenteak akorduan duen 
legez. Ordutik aurrera, Elortza ikaste-
txean kimuetatik aurrera taldeak sor-
tzen jardun zuten, urtez urte, senior ka-
tegoriara heldu arte. Orain dela 15 urte, 
beste pauso bat eman zuen klubak: 
Mungiako Larramendi ikastolagaz 
akordioa egin zuten. Bertako guraso 
batek proposatu zuen umeei eskuba-

loia eskaintzea, bera Urdulizko jokala-
ri ohia zen. Hala, klubak bere taldeak 
bikoiztu zituen; ikastolan eskola-adina 
igaro ostean, jokalariak Urdulizera pa-
satzen hasi ziren, federatuakaz jokatze-
ra. Hiru urte beranduago, Uribe Esku-
baloi Eskola sortu zuten, eta zabaldu 
ziren Sopelara, Gorlizera eta Plentziara. 
Gaur egun, Berangora ere heltzen dira. 
«Orain Uribe Kosta ia osoan egiten 
dugu eskubaloia, ikastetxeetan. Ber-
tan dabiltza neska-mutilak eskola-adi-
nean. Kadeteetan, jokatzen segitu gura 
dutenak Urdulizera datoz», dio Izquier-
dok. Hala, gaur egun, eskolak 250 nes-

ka-mutil ditu eta klubak 150 jokalari fe-
deratu, ia erdiak emakumeak.

Urteurrena
Klubak 40. urteurrena ospatzeari ekin-
go dio apiril-maiatza aldera, bi-hiru 
astez. Jardueren datak zehazten dabil-
tza egunotan. Besteak beste, aurreiku-
si dituzte erakusketa bat ipintzea Ur-
dulizko kultur etxean; argazki-liburu 
bat; hainbat kirol-ikastaro, lehenengo 
mailako «emakumezko zein gizonez-
ko» entrenatzaileak ekarrita; emaku-
meen eskubaloiari «bultzada emate-
ko» horiei eskainitako eguna, etab. 

Urduliz Eskubaloia taldeak 40 urte bete zituen 
denboraldiaren hasieran. 1976an sortu zuen kluba 
Antonio Cirierok, jokalari batzuekaz; gaur egun, 400 dira.

Kluba argazkiak, agiriak eta abarrak batzen dabil liburu bat argitaratzeko; Urdulizko kultur etxean utz daitezke, edo urduliz@urduliz.com helbide elektronikora bidal daitezke. © URDULIZ ESKUBALoIA

Urduliz, 40 urtez eskubaloian 

T erese Lujua atleta getxozta-
rrak zilarrezko domina bat 
lortu zuen Donostian eginda-
ko Euskadiko Kluben Kopan, 

luzera-jauziko modalitatean. Bideza-
bal taldeagaz lehiatu zen Lujua, Talia 
bere ahizpa legez. Bere aldetik, Talia 
Lujuak brontzezko domina bat irabazi 
zuen, jauzi hirukoitzean.

Alde batetik, Terese Lujuaren jau-
zirik onena 5 metro eta 18 zentimetro-
koa izan zen; laugarren ahaleginean 
lortu zuen. Luzera-jauziko txapela Ma-
len Leciñenak jantzi zuen; Donostia-
ko atletismo-taldeko kidea 5 metro eta 
21 zentimetroraino heldu zen jauzirik 
onenean. Horrenbestez, hiru zentime-
troko aldea egon zen sailkatutako bi 

onenen artean. Leire Mendizabalek, os-
tera, 5 metro eta 8 zentimetroko distan-
tzia bete zuen airean, Lujuak baino 10 
zentimetro gutxiago. Horri esker, Txin-
doki taldekoa podiumean sartu zen.

Beste aldetik, Talia Lujuak bere 
markarik onena egin zuen jauzi hiru-
koitzeko lehenengo saltoan: 10 metro 
eta 60 zentimetro. Ondoren, balioba-
ko jauzi bi eta 10 metro eta 59 zentime-
troko salto bat ere egin zituen. Itxaso 
Kumi (Sekulibelarra kirol-kluba) izan 
zen probaren txapelduna, 11 metro eta 
50 zentimetroko saltoa eginda. Biga-
rren postuan Donostiako atletismo-
taldeko Ainhoa Intxaurrondo sailkatu 
zen. Intxaurrondok 11 metro eta 31 zen-
timetroko jauzi bat egin zuen. 

Berangoko Nazioarteko Miliak 
jaso du Espainiako estatuko mi-
lia onenaren saria, bigarren ur-

tez jarraian. Berangoztarrek oroigarria 
eskuratu zuten Espainiako Atletismo 
Federazioaren galan, Madrilen, Espai-
niako Batzorde Olinpikoaren egoitzan. 

Izendapena Anabel Landa Gaubekak 
hartu zuen. Berangoko alkateagaz ba-
tera izan ziren Izaskun Zubiaur Zarra-
ga Kultura eta Kiroletako zinegotzia 
eta Josu Hernández Jambrina Beran-
goko Atletismo Taldeko presidente eta 
antolakuntzako arduraduna. 

Lujua ahizpak, podiumera igota

Terese Lujua, ezkerrean (artxiboko irudia). © AntonIo PELáEZ - RFEA

Berangoko Naziarteko 
Milia saritu dute, berriro

Hernándezen ustez, «antolatzaileontzat berebiziko motibazioa» da saria. © BERAnGo AtLEtISMo tALDEA

K osta Trailen hamabigarren eki-
taldia datorren ekainaren 11n 
egingo da, elkartasun-laster-

ketaren antolatzaileek jakinarazi du-
tenez. Ohi legez, Sopelan izango da 
kirol-ekimena. Hamabigarren edizio 
horrek lau proba izango ditu: 30 kilo-
metroko mendi-lasterketa, 21 kilome-
troko mendi-maratoi erdia, 20 kilome-
troko mendi-ibilaldia eta sendientzako 
ibilaldi, 10 kilometrokoa. Mendi-ma-
ratoi erdia iaz egin zen lehenengo al-
diz, eta parte-hartzaileek harrera oso 
ona eman zioten: inskripzio-kopuru 
osoa 12 ordu baino arinago agortu zen. 
Hala, antolatzaileek bigarren urtez 

egitea erabaki dute. Kosta Trail itsas 
mailan egiten den lehenengo mendi-
lasterketa da. Urtero, parte-hartzaile 
gehiago erakartzen ditu: azkenengo 
edizioan, 4.400 pertsona baino gehia-
go batu zituen, probaren marka. 

Getxoko tenis- 
lehiaketa hobetu 
gura du ETFk

Euskal Tenis Federazioko presiden-
te izaten jarraitzeko berretsi zuten 

Igor del Busto, pasa den abenduan; 
ardura horretan 12 urtez jardun os-
tean. Beste eginkizun batzuen artean, 
Jolasetako Tenis Batzordeko kidea ere 
bada bilbotarra. Oraintsu iragarri ditu 
aurtengo zikloan egin gura dituen ho-
bekuntzak; besteak beste, berba egin 
du Getxoko Nazioarteko Tenis Txapel-
ketaz: «nire helburua, eta harro diot, 
Donostiako eta Getxoko sariketak ho-
betzea da, [Bakion aurretik egin le-
gez]. Batera doaz hiru probak. Seguru 
aski, %99n diot, hirurak 10.000 euro-
tik 25.000 eurora pasatuko dira». 

Castroviejo aste 
bateko probetan 
trebatuko da

Jonathan Castroviejok astebeteko bi-
rei ekingo die, batez ere, txirrindula-

ritza-denboraldiaren hasieran. Erloju 
kontrako espezialista itzubaltzetarrak 
Frantziako Tourra izango du erronka-
rik nagusiena, uztailean. Daborduko, 
Mallorcako Challengean egon da, eta, 
ondoren, Komunitate Valentziarreko 
Voltan izango da Movistar taldeko ki-
dea. Gainera, parte hartu gura luke ho-
nako proba hauetan: Algarveko Voltan 
(otsailak 15-19), Tirreno Adriatikoan 
(martxoak 8-14) eta Kataluniako Vol-
tan (martxoak 20-26). Denek daukate 
erlojupeko etaparen bat. Baliteke Es-
painiako Vueltan ere egotea. 

Kosta Trailek 12. edizioa 
iragarri du, ekainerako

© KoStA tRAIL

Otsailaren 11n eta 12an, Espainia-
ko Autonomien arteko Igeriketa 

Txapelketa egingo da, Castellónen, 
gazteen eta umeen mailetan. Euskal 
Selekzioa bertan egongo da, eta Uribe 
Kostako hiru igerilarik parte hartuko 
dute, 9 probatan, Euskadiko Igerike-
ta Federazioak zabaldu duenez. Mag-
dalena Musons izango da eskualdeko 
emakumezko bakarra; Getxo Igeriketa 
Bolue taldeko gaztea 50, 100 eta 200 

metrokoetan jardungo da, estilo li-
brean. Era berean, tximeleta-estiloan 
ere igeri egingo du, 200 metroko dis-
tantzian. Beragaz batera, Asis Zubiaur 
eta Jorge Gil gizonezko taldekideak ere 
lehiatuko dira, ume-mailan. Zubiau-
rrek estilo libreko 200 metroko proban 
eta tximeleta-erako 100 metrokoan 
parte hartuko du. Gilek, ostera, biz-
kar-igeriketan egingo ditu 100 eta 200 
metro; 200 metro estiloan ere bai. 

Espainiako Autonomien arteko 
Igeriketa Txapelketa, heltzear

Getxoko Udalak uretako kiro-
lak sustatuko ditu, Europako 
Erasmus+ Sport programa-
ren barruan, bi urtez. Pro-

grama horrek Europako Batasunaren 
diru-laguntza dauka eta erakunde pu-
blikoei eta irabazteko asmo bako elkar-
teei zuzenduta dago. Hain zuzen ere 
Olatuz Olatu proiektuan (WoW, inge-
lesez) murgilduko da Getxo. Egitasmo 
hori Italiako Pesaro hiriak zuzentzen 
du, eta 500.000 euroko aurrekontua 
dauka. Getxok «ia 100.000 euro gober-
natuko ditu», Udalak adierazi duena-
ren arabera. Ekimenean beste lau hirik 
parte hartuko dute: Gdynia (Polonia), 
Stropkov (Eslovakia), Nancy (Frantzia) 
eta Dubrovnikek (Kroazia).

Datozen 24 hilabeteetan, aipatuta-
ko sei udalerriek modu koordinatuan 
lan egingo dute, hainbat ekimen abian 
ipintze aldera. Horien helburua izango 
da uretako kirolagaz lotutako jarduera 
fisikoa bultzatzea eskola-mailan, klu-
betan eta kirol amateurraren alorrean. 

Horrenbestez, sei talde teknikoak 
lehenengo aldiz elkartzekoak dira Pe-
saron, datorren martxoan. Han zehaz-
tuko dituzte martxan ipiniko diren 
ekintzak, Erasmus+ Sport programa-
ren helburu orokorrak aintzat hartu-
ta; batez ere, osasunera bideratutako 
jarduera fisikoa eta adin guztientzako 
kirola sustatuko dituzte.

Ekimena, getxon
Ondoren, bertoko kirol-elkarteakaz 
hasiko da lanean Getxo Kirolak, gai-
nerako bazkide europarrakaz ados-
tutako ekimenak abiatzeko. «Ekimen 
horien motorra Getxoko auzotarrak» 
izango direla agindu du Udalak. Álva-
ro González Kirol zinegotziaren ustez, 
«orain parte hartuko dugun europar 
proiektu hori» hainbat urtetan «udale-
rrian garatzen gabiltzan lanaren emai-
tza da; gainera, lan horren ondorioz, 
sari bikoitza jaso dugu: Europako Ki-
rolaren Hiria 2014an eta Europako Ki-
rolaren Hiri Onena 2015ean». 

Uretako kirolen alde, Europagaz

Ur-kirolak sustatzeko programak indarra hartuko du martxoan. © GEtxoKo UDALA

Abrako Gizarte Sariaren bigarren 
jardunaldia izan zen pasa den 
aste-akabuan. J80 motako zen-

bait ontzik eta gurutzaontzi katego-
riako beste batzuek parte hartu zuten 
bigarren estropada horretan, Abrako 
uretan. Hamaika miliako distantzian, 
Mikel Emaldi nagusitu zen, Maitena 
ontziagaz. Minutu bat eta 9 segundo 
beranduago sartu zen Carlos Maida-
gan Despeinadagaz; hirugarrena, Ja-
vier Onaindiaren Symphony izan zen. 
Gurutzaontzien sei miliako lehian, ira-
bazi zuen Lasaik, Gonzalo Arnalen be-
laontziak. Garaileak utzitako uhineta-
tik pasatu ziren ondoren José Miguel 

Francoren Bacilón, Javier Sanchidriá-
nen Kantarepe Iru eta Javier Trueba-
ren Nexus. J 80 mailan, Ramón Zubia-
garen Mandovi da liderra, 7 puntugaz; 
bigarrena, Ibon Basáñezen Jet Set da, 
eta Pilgrim, hirugarrena. 

Maitena, Mandovi eta 
Lasai, Abran nagusi

© ABRAKo ItSAS ERREGE KLUBA

Julen Zabalok Euskadiko Igeriketa 
Txapelketa irabazi du, 3.000 me-
troko distantzian. Getxo Igeriketa 

Bolue taldeko kideak 33 minutu, 24 
segundo eta 55 ehuneko denbora egin 
zuen Eibarko Ipurua kiroldegian egin-
dako txapelketan. Yoel Pampín talde-
kidea sartu zen bere atzean, minutu 
bat, 20 segundo eta 76 ehunenekora.

Bi mila metroko proban, Sopela 
igeriketa-taldeko Naia Ibarra bigarren 
postuan sailkatu zen, 25.40,23 denbo-
ragaz. Distantzia berean, Asís Zubiaur 
postu berean sailkatu zen, 24.25,90 
marka eginda; Getxo Igeriketa Bolue 
taldeko igerilaria da Zubiaur. Hiruga-

rren postuan, Lander Cortabitarte tal-
dekidea heldu zen helmugara, Zubiau-
rrengandik 30 segundora. Txapelduna 
Aitor Di Flaviano izan zen, Galdakao 
taldekoa. Di Flavianok 16 segundoko 
abantaila atera zion Zubiaurri. 

Lau igerilari uribekostar, 
Euskadiko podiumean

Julen Zabalo. © BARAKALDo IGERIKEtA tALDEA

Euskadi Basque Country Murias txirrindularitza taldea aurkeztu berri dute 
Bilbon. Proiektua duela 3 urte jarri zen abian eta aurrerapauso sendoa ema-
teko garaia iritsi zaiola dirudi. 

Une honetan talde kontinentala da. 3. mailan dago, alegia. Konti-
nental profesionala eta UCI World Tour kategoriak ditu gainetik. 

Tropelean horren gurea izan zen kolore laranja falta denez geroztik onartu behar 
dut lasterketak ez ditudala arreta eta ilusio berarekin jarraitzen. Eta ilusio hori be-
rreskuratu nahi nuke. Proiektu hau aproposa izan daiteke horretarako. Epe ertaine-
ra euren maillot berdea bilatu nahi nuke begiradarekin. Itxaropenaren kolorea…  

Galtza motzetan joN ELorTZa mUjika
Kazetaria

Ilusioa berpizteko proiektua



Denborapasa

Barrika
ZULoaga. Udaletxeko bidea, 2. 946 774 716. 
Eguaztenean, 09:00etatik aurrera, 24 orduz.

Berango
EgUia. Sabino Arana kalea, 20. 
946 680 360. Astegunetan, 09:00-22:00; 
eta astelehenean 09:00etatik aurrera, 
24 orduz.

irUSTa. Aitz-gane kalea, 1. 946 680 153.  
Domekan, 09:00etatik aurrera, 24 orduz.

Erandio
arrUTia. obieta kalea, 15. ALtZAGA.  
944 674 711. Astegunetan, 09:00-22:00; 
zapatuan, 09:00-14:00.

DiaZ. Etxegorri kalea, 3. AStRABUDUA.  
944 170 291. Zapatuan eta domekan, 
09:00-22:00.

gaSTEarENa. Mezo, 24-26. AStRABUDUA.  
944 175 200. Zapatuan, 09:00-14:00.

TEijELo. J. A. Agirre plaza, 8 bis. 
ERAnDIoGoIKoA. 944 530 124. 
Zapatuan, 09:00-14:00.

getxo
LoBo. Makaleta etorbidea, 43. AIBoA.  
944 308 286. Domekan, 09:00-22:00.

aLZoLa. Arene kalea, 4. ALGoRtA.  
944 306 570. Egunero, 22:00-09:00.

ariSTEgUi. Juan Bautista Zabala, 1. ALGoRtA.  
944 911 798. Astegunetan, 09:00-22:00.

EZQUErra. ollarretxe, 27. ALGoRtA.  
944 303 328. Egunero, 09:00-22:00.

jimÉNEZ. Illetas, 12. ALGoRtA.  
944 301 352. Egunero, 09:00-22:00.

LÓPEZ-LiNarES. Kasune, 10. ALGoRtA.  
944 302 632. Astegunetan eta zapatuan, 
09:00-22:00.

moroN. Bidezabal, 2. ALGoRtA.  
944 319 007. Astegunetan, 09:00-22:00.

Sarria. telletxe, 1. ALGoRtA.  
944 910 556. Astegunetan, 09:00-22:00.

arrioLa. Amaia, 29. AREEtA.  
944 805 328. Astegunetan, 09:00-22:00.

BaYaNo. Ibaigane, 9. AREEtA. 944 638 460. 
Astegunetan, 09:00-22:00; 
zapatuan, 10:00-22:00.

ELLaCUria. Andres Larrazabal kalea, 5. 
AREEtA. 944 637 971. 
Astegunetan, 09:00-22:00.

aNDraCa. Maidagan, 61. GEtxo. 944 914 697. 
Astegunetan, 09:00-22:00; 
zapatuan, 10:00-22:00. 

gaLarZa. Aingeruaren etorbidea, 2. GEtxo.  
944 914 704. Astegunetan, 09:00-22:00.

moNaSTErio. Gorbeia Mendia, 1. 
ItZUBALtZEtA. 944 630 865. 
Astegunetan eta zapatuan, 09:00-22:00.

NUÑEZ. Ibaiondo, 9. ItZUBALtZEtA.  
944 631 809. Astegunetan, 09:00-22:00.

gorliz
aBUrTo. Itsasbide, 5. 946 775 452.  
Astegunetan eta zapatuan, 09:00-22:00.

romEro. Itsasbide, 30. 946 128 941. 
Eguenean, 09:00etatik aurrera, 24 orduz; 
zapatuan, 09:00-13:30.

Leioa
aNgULo. Kandelazubieta, 19. 944 645 185. 
Eguenean, 09:00-22:00.

orTEga. Artaza, 8. neguri-gane. 
944 608 501. Astegunetan eta domekan, 
09:00-22:00; zapatuan, 10:00-22:00.

TiEmBLo. Sabino Arana kalea, 89.  
944 803 191. Eguaztenean, 09:00-22:00.

oNa. Maiatzaren Bata, 4. PInUEtA.  
944 630 066. 
Astegunetan eta zapatuan, 09:00-22:00.

SaN aNDrES. Larramendi plaza, 2. PInUEtA.  
946 572 295. Egunero, 09:00-22:00.

Lemoiz
goNZaLEZ. Portubidea, 7. ARMIntZA.  
946 879 341. Zapatuan, 09:00-13:45.

Plentzia
aramBUrU. Erribera, 20. 946 775 301. 
Astegunetan, 09:00-22:00; eta barikuan, 
09:00etatik aurrera, 24 orduz.

Sopela
DoLara. Sabino Arana, 28. 946 129 547. 
Astegunetan, 09:00-22:00; 
zapatuan, 09:00etatik aurrera, 24 orduz.

iTUrBE. Iparragirre, 3. 946 764 768. 
Astegunetan, 09:00-22:00.

EraZo. Loiola San Andres, 50. 
LARRABAStERRA.  
946 762 363. Astegunetan, 09:00-22:00.

ZUmÁrraga. Gatzarriñe, 6. 
LARRABAStERRA. 944 047 600.  
Astegunetan, 09:00-22:00.

Urduliz
Paramo. Aita Gotzon, 9. 946 764 507. 
Astegunetan, 09:00-22:00; eta martitzenean, 
09:00etatik aurrera, 24 orduz.

   Guardiako farmaziak, hilaren 2tik 8ra

Lehiaketa. Non da?

Celtic Fiddle Festival 
kontzerturako 3 sarrera bikoitz 
dauzkagu
Otsailak 12, domeka, 20:00; 
BBK Aretoa (Bilbo)

Musiketan zikloa
Saria

Producciones Serranoren ekimenez, Celtic Fiddle Festival bandak  
eskainiko duten emanaldirako sarrerak zozkatuko ditugu. gura 
badituzu, hilaren 7a baino lehenago, helarazi erantzuna, zure 
izen-deiturak eta harremanetarako bide bat hona: hiruka@hiruka.
eus edo 944 911 337

Uribe Kostan ateratako argazkiaren hurbileko irudia 
duzu lehiaketa-atal honetako protagonista. NON eta ZERI 
ateratakoa den badakizu?

Sudokua
Gogoan har egizu  
1etik 9ra arteko zenbaki 
denek agertu behar 
dutela zutabe, ilara eta 
azpilauki bakoitzean.

Soluzioak

otsailaren 3an gure etxeko printzesak lau 
urte betetzen ditu. Zorionak AIALA! Egun 
zoragarria igaro, txikitxu! Izugarri maite 
zaitugu eta asteburu ederra antolatzen 
hasiak gara! Muxu handi bat.

AiALA
PLEntZIA
Peio, amatxu eta 
aitatxuren partez

Zorion-agurrak
Urtebetetze, 
ezkontza  
zein jaiotza... 
Bidali zeurea!
publi@hiruka.eus
944 911 337

5€



Albuma

Berangoko baserri batean, aurtongo urtarrilaren erdialdean... «Bostak eta iluna,  
txerria hiltzeko eguna», esaera zaharrak dioen antzera; eta, ilbeheran,  
ohiturari jarraituz. txarriboda: txerria hiltzea eta osteko otordua. Eta askoren artean 

egiteko beharrak: buzkantzak, txorizoak edo saltxitxoiak egitea, txerri-musturrak prestatzea, 
eta gainontzeko txerrikiak ondo gordetzea. Batzuentzat, gordinegia, krudelegia, agian...  
Beste batzuentzat, beharrezkoa, beharbada... Azken horiek ez dute ahazten janak isildu  
ohi duela txerriaren negarra.   argaZkiak: HoDEI toRRES

Txarriboda,  
ohiturak bizirik dirau



Erakunde laguntzaileak: 

Berangoko 
Udala

Plentziako 
Udala

Lemoizko 
Udala

Gorlizko 
Udala

Urdulizko 
Udala

Barrikako 
Udala

Hezkuntza, Hizkuntza Politika eta Kultura Sailak
(Hizkuntza Politikarako Sailburuordetzak) diruz lagundua

Aldizkari honek
Bizkaiko Foru 
Aldundiaren 
laguntza jaso du

Aldaketa gura zuelako alde egin 
zuen Euskal Herritik Arrate 
Sainz de la Maza getxoztarrak: 

«unibertsitatean apur bat nazkatu-
ta bukatu nuen graduagaz; EHUren 
funtzionamenduagaz ere ez nengoen 
oso pozik». Hala, kanpora joan eta 
esperientzia berri bat bizitzea erabaki 
zuen, «masterra atzerrian ikastea au-
kera oso ona» zelakoan. «Betidanik» 
izan du Sainz de la Mazak Kopenha-
gera joateko gogoa, «hiria berez oso 
polita delako». Baina onartu du Dani-
marka aukeratzean «ikasketak dohai-
nik izateak ere» lagundu zuela: «Go-
bernuak laguntza handia ematen die 
gazteei ikasten jarraitu eta gurasoen 
etxetik alde egin dezaten. Hemengoa 
izanez gero, ikasten dauden eta euren 
kabuz bizi diren gazteek zuzenean ja-
sotzen dute diru-laguntza». Bere ka-
suan, EBko biztanle izanda, «hilean 
43 orduz lan eginez gero, 700 euroko 

diru-laguntza jaso dezaket. Horrez gai-
nera, hemen goi mailako ikasketaren 
bat eginez gero, zuzenean onartzen 
dizute langabeziaren diru-laguntza, 
1.200 euro inguru. Argi dago ikastea 
asko baloratzen dutela; horregatik da 

talentua erakartzen duen hiria». Ge-
txoztarra «oso gustura» dago aukera-
tu duen masterragaz, unibertsitateko 
giroagaz eta «hemen sortu dugun fa-
miliagaz» ere. Hala ere, lantxoren bat 
topatzea gustatuko litzaioke.

Gaztearen ustez, bertako gastrono-
mia ezin da alderatu Euskal Herrikoa-
gaz: «oso gutxi bazkaltzen dute; euren 

otordu nagusia afaria da, 18:00etako 
afaria. Barazki asko jaten dituzte. He-
men oso ohikoa da rugbrød, ogi beltza; 
otordu denetan jaten dute». Bestalde, 
garestia da erosketa-otzara betetzea: 
«bizi-maila askoz altuagoa da; solda-
tak ere altuagoak dituzte eta ia erdia 
zergak ordaintzeko erabiltzen dute. 
Bertakoentzat ez da garestia, baina, 
kanpotik gatozenentzat, bai... Adibi-
dez, garagardo batek 4-6 euro balio 
du, eta oilasko paparraren kiloak 11 
euro». Ostera, salneurri horiek ez dute 
alboratzen unibertsitate ikasleek pa-
rranda egitea: «fakultate bakoitzak 
«taberna» bat antolatzen du eguen, 
bariku eta zapatuetan; horrez gainera, 
pubez eta tabernaz josita dago hiria».

Getxoztarrak gogorarazi digunez, 
Kopenhageko itsaslamina oso ezagu-
na da, «baina, egia esan, espero bai-
no askoz txikiagoa da». Berari gehiago 
gustatu zaio Christiania hiri librea. 

Arrate Sainz de la Maza getxoztarra

 Laguntza handia 
ematen diete gazteei, 
ikasi eta gurasoenetik 

alde egiteko  

Mundukatuak

«Talentua erakartzen duen 
hiria da Kopenhage»

Lurraldea
Danimarkako Erreinua.

azalera
Danimarka lurraldearen azalera 
(Groenlandia eta Faroe irlak barik),  
42.925 km2 da, Euskal Herria baino bi aldiz 
handiagoa.

Hiria
Kopenhage.

Biztanleria
559.440 pertsona,  
2013ko erroldaren arabera.

Hizkuntzak
Daniera da de facto erreinuko hizkuntz 
ofizial bakarra. Hala ere, groenlandiera 
eta faroera ofizialak dira Groenlandian 
eta Faroe irletan, hain zuzen ere. Modu 
berean, alemanak hizkuntza gutxiagotuaren 
estatusa dauka, Hego Jutlandia eskualdean.

Dirua
Daniar koroa.

Nongoa
Getxokoa.

adina
22 urte.

Zertan dabil
Biologia-Bioteknologia masterra ikasten.

ikasketak
Bioteknologiako gradua EHUn.

Noiz arte Danimarkan?
Pasa den abuztuaren akabuan heldu zen 
Kopenhagera. Momentuz, bi urtez geratzea 
erabaki du, ikasketak direla eta; baina, 
«gero, batek daki», dio. Ez du baztertzen 
egonaldia luzatzea.

Nor Da

NoN Dago

